
        
            
                
            
        

    
	Ц. Нацагдорж

	Ш. Агваандондов

	 

	ЭЛДЭВ ЁР, ЗӨН СОВИНГ ШИНЖИН ТАЙЛАХ СУДАР

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1996 онд эрхлэн хэвлүүлсэн эхээс

	 

	"Цагаан бамбарууш" хэвлэлийн газар 2016 онд цахим хэлбэрт хөрвүүлэв.

	 

	[image: Image] 

	 


 

	[image: Image]



	




	Энэхүү аюулт таван их цөв цагийн хурцдалын үед хүн бүр "Бунд Хорлоо" гэртээ залж, биед авч явж, "Ум агаани, нигаани, ажийла, мандаали мандаали суухаа" гэж найман гэгээний зүрхэн тарни "Хум маама хумни суухаа" гэж Дүгэрийн зүрхэн тарни, "Дэни балдан дорж жанчан" гэсэн тарнийг өдөр бүр уншиж мянган бурханд залбирч явбал хандсан зүг бүрийн хорлол хариулагдана. Үүнд:

	Мянган наян ад дон, наян нэгэн муу ёр, гэнэтийн учрагч гурван зуун жаран зэтгэр, мянган лус савдаг, газар усны хорин дөрвөн эздийн хорлол, тэрсүүд бас хоосон гар, их, бага хар өдрүүд, мэнгэ, суудлын эздийн хорлол, догшин тэнгэрүүд, од гаригийн эздийн хорлол, учирсан хань, нөхдийн учруулах гай зэрэг аливаа барцад хариулагдаж мянган бурхан ивээх бөлгөө.


ЭЛ СУДРЫГ БҮТЭЭСНИЙ УЧРЫГ ТОЛИЛУУЛАХ ИНУ

	 

	Хүмүүн төрөлхтөн сав шим ертөнцөө танин мэдэх, улмаар түүний цогцлон бүтээсний учир шалтгааныг судлан нууцын нууцад нэвтрэх жолоогүй хүсэл тэмүүлэлдээ хөтлөгдөн олон мянган жилийг элээхдээ гагцхүү таван мэдрэхүйдээ (харах, сонсох, үнэрлэх, амтлах, хүртэх) найдан дулдуйдаж байсангүй, эдүгээ болтол эрдэмтэн мэргэд “байна, байхгүй” хэмээн маргалдсаар байвч хүмүүн төрөлхтөнд төдийгүй уураг тархитай адгуус амьтанд хүртэл төрөлхийн нэгэн содон авьяас мэт бодитой заяасан зургаа дахь мэдрэхүйн хөгжлийн түүх мөн л өнө эртнээс эхтэй билээ.

	Айсуй аюул, нүүрлэх гай зовлонг угтан мэдрэх зөн билэг нь чухамдаа зургаа дахь мэдрэхүйтэй холбоотойг үгүйсгэхийн аргагүй.

	Тэрхүү зургаа дахь мэдрэхүй хүн бүрд заяадаг боловч махан бодын таван мэдрэхүйн давамгайллын улмаас хөгжил нь саатан саармагжиж, аливаа сайн муу ёр, үйлийн үрийн илрэх бодитой шинжийг зөн совингоороо мэдрэх чадвар мөхөстдөг хэдий ч эрт урьдын цагаас зүүдээ манахаас эхлэн од гариг, эрхсийн явдал хөдөлгөөн, агаар тэнгэрийн байдал, адгуус амьтан, жигүүртэн шувууны ааш араншингийн хувирал зэргийг шинжин ямар ёр юуг зөгнөн буйг тайлж тайлбарлахыг хичээсээр өдий хүрсэн билээ.

	Манай монголчууд өнө эртнээс сайн муу ёр, зөн совингийн утга учрыг танин мэдэхийг мэрийж, олон мянган жилийн турш тэр тухайд хуримтлуулсан мэдлэгээ хожим хойчдоо өвлүүлж байсны эрхэм нотолгоо нь ирээдүй цагийн байдал төрхийг зөгнөн айлдсан эш бошгын судар ном хийгээд сайн муу ёр, зөн совинг шинжин тайлбарласан, зурхайн ухаанаар сайтар нягтлан нууцын нууцад нэвтрэх түлхүүр бүхий өч төчнөөн сургаал айлдварууд мөнөөс мөн билээ. Сайн муу ёр, зөн совин нь мөн чанартаа үйлийн үрийн шинж зургаа дахь мэдрэхүйд өртөн ойрын хийгээд ирээдүй цагт хүмүүн төрөлхтөн, улс гүрэн, тухайлсан байгаль-хүмүүний заяа тавиланд ямар гай барцад тохиох болзошгүй хийгээд цог заль бадрах, өөдлөн дэгжихийн нигуур буйн бэлгэ тэмдэг гэлтэй. Чухам үүний учир сүүлийн хэдэн жилийн турш философич, зурхай судлаач өвгөн буурал Ш. Агваандондов гуай бид хоёр элгэн Монгол түмэн Та бүхэндээ хэрэг тус болоосой хэмээн хичээнгүйлэн нэлээд хэдэн зурхайн ном товхимол бүтээн хэвлүүлэн түгээхийн сацуу суу билигт Монгол түмнийхээ зөн билгийн шавхагдашгүй их далайгаас хэр чадлынхаа хэрээр “шүүрдэн” цуглуулсан сайн муу ёр, зөн совингийн тухай судар ном, аман яриагаар уламжлан ирсэн сургаал айлдварыг хэн бүхэн уншиж судлах, аж төрөл, явдал суудалдаа хэрэглэхэд аль болохоор хялбар дөхөм болгон эмхэтгэж, учир шалтгааныг тайлах, тайлбарлахыг хичээн мэдлэг ухааныхаа хэрээр чадан ядан оролдсоноо сая нэгэн зүйлийн судар болгон бүтээгээд айдас хүргэсэн энэ цаг дор уншигч Танаа зүрхлэн өргөн барьж буйг болгоон соёрхох ажаамуу.

	Эл сударт өгүүлсэн болгоныг хувиршгүй үнэн хэмээн даган сүсэглэх, худал хуурмаг, дэмий балай хэмээн үл ойшоохын аль алин нь алдас болохоос эрхэм уншигч авгай Та сэрэмжлэх цэцэн билигтэйд итгэн, цогцлон бүтээсэн судартаа алдаж эндсэн зүйл байваас өршөөл хүлцэл өчихийн ялдамд мэргэн сургаал сургамжаа бидэнд айлдахыг хүсмүй.

	 

	Эрхэм уншигч авгай Таны өлмий бат оршин санасан бүхэн тань сэтгэлчлэн бүтэх болтугай. Үүний учир хичээнгүйлсэн боржгин овогт Цэгмидийн Нацагдорж мэхийн ёслов.

	 

	Арван долоодугаар жарны

	Гал хулгана жил бүтээв.

	
ТЭРГҮҮН БҮЛЭГ

	 

	ЦӨВ ЦАГИЙН МУУ ЁР

	 

	 

	Дэлхий хэмээх манай гаригийн дорно зүгийн ард түмэн, түүний дотор нүүдэлчний соёл иргэншилт монголчуудын дунд өнө эртнээс дэлгэрсэн ирээдүй цагийн тухай сургаалд “цөв цагийн” тухай өгүүлсэн нь эрдэмтэн мэргэд, улирах цагийн үйлийн үрийн хожмын сайн муугийн нөөлөг нөлөөг учир шалтгаантай нь уялдуулан арга билгийг хослуулан шинжээд хүмүүн төрөлхтөн, улс гүрнийг ирээдүй цагт ямар гай гамшиг угтан тосохыг таамаглан, түүний ёр хэрхэн илрэх мэдэгдэхийг зөгнөн хэлсэн нь алдсанаасаа оносон нь их бөлгөө.

	 

	Ийнхүү цөв цагийн муу ёр шинжийг зөгнөн айлдахдаа хүмүүн төрөлхтнийг айлган мохоох, мунхруулах гэснийх бус өдгөө цагийнхны бие, хэл, сэтгэлийн нүгэл хилэнц, үйлийн үр хожим хойчдоо боловсрон боловсорсоор “нүглийн сав” дүүрч ямар их гай гамшиг ирээдүй цагийнханд учруулахаас сэрэмжлүүлсэн сайн санааны өглөг, сургаал ажээ.

	 

	Цаг муудаж, самуун эхлэхийн цагт зон олны санаа сэтгэлийг сайжруулах, аливаа муу муухайгаас сэрэмжлүүлэхийн учир Бурхан багшийн хувилгаан хэмээн алдаршсан Энэтхэгийн Сайзан хааны хөвүүн Шонудондов хүмүүн төрөлхтний ертөнцөд заларч дөрвөн үнэний сургаалаа номлохдоо ирээдүйн цөв цаг буюу муу цагийн ёр, ямар шинж тэмдгээр илрэхийг түүний шавь нар судар номд буулган, хожим эрдэмтэн мэргэд өөрсдийн сургаал айлдвараа нэмэрлэсэн эш бошгийн судар номоос түүвэрлэн авснаа толилуулах ину:

	Цөвийн цагт:

	 

	— Тойдын (лам хувраг) зүрхэнд хан ад орох; (зураг № 1)

	— Тарничийн зүрхэнд албин шүглэх; (Зураг № 2)

	— Эрсийн зүрхэнд бүднэр орох; (Зураг № 3)

	— Нялхсын зүрхэнд алиа ад орох; (Зураг № 4)

	— Чавганц нарын зүрхэнд тангаргийн ад орох;

	— Охидын зүрхэнд эм ад орох;

	— Хүн бүхний зүрхэнд нэжгээд ад орох;

	 

	Тийн орсны бэлэг шинж нь:

	 

	— Биед элдэв чимэг зүүж, он бүр өөр өөр хувцас өмсөх;

	— Тойд хувраг хайс хүйс үйлдэх; (ёс төдий үйлдэх)

	— Хүмүүн биеийг мэсээр сахиулах;

	— Хоол идшинд хор холин үйлдэх;

	— Муу сэтгэлийг лам багш сургах;

	— Эрхэт ноён, ихэс сайд сэтгэлээ үл эзлэх;

	— Хуурамчингууд их бясалгаачин хэмээгдэх;

	— Хурц хэлтэн, хурдан амтыг цэцэнд тооцох;

	— Тангаргийг эвдэгсэд омтгойрох;

	— Эмс охидын ам бардам болох;

	— Эр, эмсийн хэл ичгүүргүй болох;

	— Алагч муу явдалтан улаан шар дээл өмсөн дуган сүмд суух;

	— Хувраг худалдаа арилжаа эрхлэх;

	— Элдэв зүйлийн буруу номыг өгүүлэх;

	— Буруу ном, буруу явдлыг дэлгэрүүлэх;

	— Бие, хэл, сэтгэлийн шүтээнийг (бурхан шүтэн, ном судрыг) хулгайлан үнэлэх, худалдах;

	— Сүм дуган дотор адгуус мал оруулан өтөг болгох;

	— Сүм хийдэд эгэл гэргийтэн дүүрэх;, 

	— Сүм хийдийг зандалчин хэрэглэх;

	— Гэлэн гэргий авах;

	— Банди нар хулгай дээрэм үйлдэх;(Зураг № 6)

	— Улс гүрэн эвдрэн хий мэт үймцэх;

	— Гэрлээр харвалдан байлдах;

	— Хамбо цэргийн ноён болох;

	— Тойд (лам) цэргийн үйл үйлдэх;

	— Эх нь үрээ хэвлийдээ алах;

	— Эцгийн нутаг орныг бусад эзлэх;

	— Эхийн гэрийг хөвүүн үл хэрэглэх.

	 

	Төвөдийн зангийн газрын Банчин хувилгааны зарлигаар модон үхэр жилийн өвлийн дунд сард бүтээсэн гэх “Лавай гавал хааны ирээдүйн бошго” хэмээх сударт өгүүлэхдээ:

	 

	— Зүүн зүгт (Төвөдөөс) их эзэн ширээнээс шилжихийн гэм буй;

	— Хойд зүгт хямрал ихэдсэнээр цус гэгээн завсрыг дүүрч, үхдэл хүүр орон газрыг хучих; 

	— Өөр өөрийн зүгт хямралдсанаар бага хаадын зарим нь Жанагийн (Хятадын) зүгт зугтан очих, зарим нь Төвөдийн зүгт зугтан очно;

	— Өмнө орны зүгт зуд турхан их болох;

	— Өлзий бусын муу юмс өдөр ирэх бүр дуулдах;

	— Хур ус ховордон үр тариа үл боловсрон амар суух чөлөө зав үл олдоно;

	— Айл гэрийн эхнэр галзууран тэнэх;

	— Бөө нар үр тариаланд их мөндөр буулгах;

	— Их зонхи нь мэсэнд алагдах;

	— Банди нар дайсны зүгт хулгайч цэрэг болох;

	— Эмч оточ хороор хүмүүнийг алах;

	— Нялхас нэг нэгийгээ алах;

	— Эхнэрүүд өөрийн нөхрийг алах; (Зураг № 7)

	— Үүдний нохой галзуурч өөрийн эзнийг барих;

	— Хаад түшмэд харьяат нөхдөөрөө хөрвөөгдөх;

	— Үр хүүхэд нь эцэг эхдээ эрлэг болох;

	— Эцэг үрс тэрсэлдэн тэмцэлдэх.

	 

	Энэтхэгийн их эрдэмтэн Нагаржуна айлдан цаст Төвөдийн орны Лхасын газар Арслал хадны дор нууж орхисон гэх “Алтан хягуур хэмээх ирээдүй цагийн эш” үзүүлсэн сударт өгүүлсэн ину:

	 

	— Бурханы бие, зарлиг, тааллын шүтээнийг худалдааны эд болгох цаг;

	— Гэлэн гэргийтний номыг эзлэх цаг;

	— Гэвш нар цэргийн ноён болох цаг;

	— Номчин айл хөдөөгүй хэсэх цаг;

	— Дуган сүм эхнэр хүүхнээр дүүрэх цаг;

	— Эхнэр эрийгээ (эр эхнэрээ) алах цаг;

	— Эр хүмүүн мэсэнд алагдах цаг;

	— Муу үйл олшрон арвидах цаг;

	— Маанийг дуу мэт дуулах цаг;

	— Өөрөө өөрийгөө хууран мэхлэх цаг;

	— Эх нь үрээ егүүтгэх цаг;

	— Бусдын эдэд буруу хүсэл төрөх цаг;

	— Эцэс хойтыг бус энэ гагц насыг санах цаг;

	— Чанад цэргийн чуулган хийгээд өвчин турхан дэлгэрэх цаг.

	 

	Хятад оронд дэлгэрсэн “Тэнгэрийн чулуун бичиг” хэмээх сударт өгүүлсэн ину:

	 

	— Эдүгээ цаг ирээдүйн аймшгийн тэр цагт буусны тул арван хүнээс ес нь үхнэ хэмээгээд юуны учир гэвээс:

	 

	— Буяныг эс үйлдсэн, чухаг дээдэд (бурхан, лам багш, номд) эс сүсэглэсэн, салхи, бороо хурд муу ам гарсан, эцэг эхийг эс ачилсан, хөгшид хүүхдийг эс асарсан, лус савдгийг хилэгнүүлсэн;

	— Эцэг эхийн хойдохын буянд тахил өргөлийг эс үйлдсэн, ахас дээдэст муу үг ширүүн хараалыг бодлогогүй хэлсэн;

	— Ачилсныг умартан тусалсныг бачаар хариулсан;

	— Ёст олон охидыг хурьцалт муу хүн бузарлан доромжилсон;

	— Зөв ёст олныг зүдэг баширтын гутаасан;

	— Хайр энэрэлгүйгээр амьтны амийг тасалсан... гэх мэт болой.

	Энэ мэт муу үйлийн үрээр ирээдүй цагт:

	 

	— Тахиа, бич, гахай жилд: идээ байвч идэх хүнгүй, хувцас байвч өмсөх хүнгүй болно;

	— Зам байвч явах хүнгүй болно;

	— Байшин байвч суух хүнгүй, тариалангийн газар байвч эдлэх хүнгүй болно...

	— Шадар бичээч, боол зардаснууд цаазыг сулруулах;

	— Чөтгөр мэтийн албин хувиллын үйлдэх, үйлдсэнээ нуух;

	— Эрх хүчээр дарангуйлан амьтныг хорлон үйлдэх;

	— Хуурмаг бичиг зохиож хүмүүнийг ихэд уурлуулан хэрүүл тэмцэл, хэл ам болгож өслөхөд мэргэших;

	— Үр тариаг ус чийгээр хэмжээ нэмж ашиг хичээх;

	— Учир шалтгааныг ухааралгүй атаа омгийг үүсгэх;

	— Бэрх хэцүүг эс тоон энэрэх асрахыг огоорох.

	 

	Хэрэв хүмүүс хилэнцийг тэвчин буян үйлдвээс арван аюулын муу заяаг эс үзнэ, арван аюул юун хэмээвээс: 

	1. Салхины аюул; 

	2. Галын аюул;

	3. Усны аюул;

	4. Цэргийн аюул;

	5. Муу өвчний аюул;

	6. Аянга цахилгааны аюул;

	7. Хорт могойн аюул;

	8. Эхнэр хүний хөвүүн охиныг нярайлахын бэрхийн аюул;

	9. Зуд турхан ган гачгийн аюул;

	10. Амьтан бүхэн хоосрон барагдах аюул буй... энэ мэтчилэн.

	 

	Төмөр бичин жилээс модон хулгана жил хүртэл тариа будаа хураахын шалтгаан үгүй болоод хоосрох ядуурах, өлсөх ундаасах, үхэх, хурц мэсийн дороос гэтлэх бэрх хэмээн өгүүлжээ.

	 

	Бурхан багш бодь модны дор бясалган ахуй үес өөрийн шавь Анандын айлдсанаар цөв цаг буюу муу цаг болохын хэрд хэрхэхийг айлдсан “Ирээдүйн эш үзүүлсэн тодорхой зул” хэмээх хөлгөн судраас:

	 

	— Бурхан шашин доройтон буурах цаг;

	— Буруу явдлыг сэтгэл дахин дурдах цаг;

	— Тарничдын хараал хийх цаг;

	— Таван хорыг дотроо өвөрлөх цаг;

	— Муу бурууг эдлэх цаг;

	— Ном (эрдэм) дотогш доройтон одох цаг;

	— Нэжгээд шувуу өднөөсөө цочих цаг;

	— Хүмүүн муу үйлийг үйлдэх цаг...

	 

	Цаг ирвээс үхэл зовлон нүүрлэдэг тухай айлдсан ину:

	 

	— Улаагчин хонин жил дор зарим хүмүүн нь боож үхмүй;

	— Зарим хүмүүн зам дор явж үхмүй;

	— Цагаагчин гахай жил дор амьтан бүгд дэлгэсэн цаасыг салхинд хийсгэх лугаа адил өөрийн эрх үгүй болмуй;

	— Жимст мод цэцэглэг бүгд бэлхүүсээр тасармуй;

	— Уул хад бүгд үндэснээсээ эвдрэх, газар дэлхий бүгд хөдөлж, суун тэсэх үгүй;

	— Арван хүмүүний дотроос нэгээс бус үл үлдмүй...

	 

	Эш бошгийн Монгол судар номд цөв цагийн ёр шинжийн тухай айлдсан сургаалаас:

	 

	— Айл гэрийн тооноор төмөр туурай цухуйна; (Зураг № 8)

	— Төмөр могой газраар хөлхөнө; (Зураг № 9)

	— Төмөр царцаа тэнгэрт ниснэ; 

	— Таних үл танигдах өвчин тахал дэлгэрнэ;

	— Дээдсийн суудал сайнгүй, доодсын явдал бүтэлгүйтнэ; 

	— Ахчлах, дүүчлэх, асран энэрэх ёсон эвдэрнэ;

	— Тарваганы арьс үнэд орох цаг ирнэ;

	— Тамга айл бүхэнд тарах цаг ирнэ;

	— Улаан голдуу үнээг цангинасан дуутай саванд саах цаг;

	— Эмгэд шилэн эрихээр гоёх цаг;

	— Хөвүүд охидын шил татан үйлд хойргоших цаг;

	— Лам хувраг сахил санваар умартаж худалдаа хийх цаг; (Зураг № 10)

	— Номт мэргэд мунхгуудад элэг бариулна;

	— Мунхаг тачаангуй доордос хааны суудалд дэвшинэ;

	— Хэрүүл тэмцэл, хэл амны уршгаар сүлд хийморь доройтно.

	 

	
ДЭД БҮЛЭГ

	 

	ТӨРӨХ, ҮХЭХҮЙН МУУ ЁР

	 

	1. Төрөхийн муу ёрын шинж:

	 

	— Бүсгүй хүнээс хүмүүн бус үр төрвөөс улс аймгийн эмс хүүхнүүдэд өвчин зовлон, гай барцад нүүрлэхийн муу ёрын шинж гэнэ.

	— Эхийн хэвлийд торнин буй хүүхэд инээх, уйлах, үг дуугарваас тухайн оронд аюул гамшиг тохиолдохын ёр гэнэ.

	— Бүсгүй хүнээс ганц хөлтэй, эс бөгөөс гурав дөрвөн хөлтэй хүүхэд төрвөөс тэр улсын хаад ноёдод хорлол нүүрлэхийн ёр гэнэ. (Зураг № ГА. Б)

	— Нэгэн жил нярайлж буй олон бүсгүй хүнээс манин, эс бөгөөс эр, эм бэлэг эрхтэн хосолсон хүүхэд төрвөөс төрийн жолоог баригч хаад дээдсийн амь насанд цөв суухын ёр хэмээнэ.

	— Эм хүнээс хоёр нүүртэй, гурван нүдтэй хүүхэд төрвөөс тухайн улс оронд аюул гамшиг учрахын дохио ёр гэнэ.

	— Бүсгүй хүнээс төрсөн ихэр хүүхэд төрмөгцөө үг хэлж дуугарвал улс гүрэн эвдрэхийн ёр цондон гэнэ.

	— Эм хүнээс хүзүүгүй, толгой нь мөрөндөө шигдсэн хүүхэд төрвөөс улс орон хоосорч ядууран, зон олон нь өөр улсад дүрвэн тэнүүчлэхийн ёр гэнэ.

	— Эм хүнээс толгойгүй, өрөөсөн гартай хүү төрвөөс улс оронд өвчин тахал дэлгэрэхийн ёр гэнэ.

	— Эхээс төрж буй хүүхэд цагаан гэрэл цацруулан төрвөөс элдэв өвчин тахал дэлгэрэн улс үндэс доройтон хямрахын муу ёр гэнэ.

	 

	2. Үхэхүйн муу ёрын шинж (Монгол зурхайн судрыг эш болгов)

	 

	— Хүмүүн Мягмар гаригт үхвээс гурван хүмүүний амийг дагуулан, эд хөрөнгө хомсдохын ёр гэнэ.

	— Хүмүүн Пүрэв гаригт үхвээс нэгэн хүмүүнд муу.

	— Бямба гаригт өөд болбоос айл гэрийн эдийн хишиг доройтно, эл гаригт эм хүмүүн үхвээс таван хүмүүн дагуулах (үхэх) ёр гэхийн учир өөд болохыг тэвчдэг бөлгөө.

	 

	3. Одны тохиолоор үхэхүйн ёрыг шинжихүй

	 

	— Ашувани (Тагар) буюу Шийдэм од (одны дугаар ОО) тохиосон өдөр хүмүүн үхвээс бэрх. (Халхалбаас /хаалт засал хийвээс/ морины бие умар зүгт хандуул).

	— Брани (Брани) буюу Гоё хүүхэн од (одны дугаар 1) тохиосон өдөр хүмүүн үхвээс үлдэгсдэд түргэн гэм болох ёр буй. /Халхалбаас хонины (морины) толгой умар зүгт хаяул/.

	— Гирдиг (Миндүг) буюу Зургаан эхтэй хүү (одны дугаар 2) хэмээх од тохиосон өдөр хүмүүн үхвээс зургаан хүмүүнд муу /Халхалбаас бичний тэргүүнийг (дүрс зураг болно) дорно зүг хандуул/-

	— Рогвагини (Нарма) буюу Чөлөөт эх /одны дугаар 3/ од тохиосон өдөр хүмүүн үхвээс гар барилдсан хэмээх тул муу /Халхалбаас нохойн тэргүүн дорно зүгт хандуул/

	— Мэргэшир (Го) буюу Гөрөөсөн толгойт (одны дугаар 4) од тохиосон өдөр хүмүүн үхвээс эр хүмүүн дээрээс /нэмж/ үхэх ёр буй /Халхалбаас үнэгний тэргүүнийг дорно зүг харуул/

	— Ардир (Лаг) буюу Догшин Эх - Хэрцгий охин (гар) од (одны дугаар 5) тохиосон өдөр хүн үхвээс гадсан гариг лугаа учирваас муу, бусад гаригт гэмгүй /Халхалбаас үнэгний тэргүүнийг дорно зүгт харуул/.

	— Бурнавас (Навсо) буюу Өглөгч эхийн охин тэнгэр од (одны дугаар 6) тохиосон өдөр хүмүүн үхвээс нэгэн охиноо муу. /Халхалбаас гахайн тэргүүн дорно зүг харуул/.

	— Бүс (Жал) буюу Найралт эх од (одны дугаар 7) тохиосон өдөр хүмүүн үхвээс эд баялаг буурахын ёр. /Халхалбаас ямааны тэргүүн дорно, өмнө зүг харуул/.

	— Аслис (Гаг) буюу Үнэг од (одны дугаар 8) тохиосон өдөр хүмүүн үхвээс хойшдоо муу. Халхалбаас хулганын тэргүүнийг дорно, өмнө зүг харуул/.

	— Мэг (Чү) буюу Их морь од (одны дугаар 9) тохиосон өдөр хүмүүн үхвээс үхэл тасрах сайны ёр. /Халхалбаас могойн тэргүүнийг өмнө зүг харуул/.

	— Бурвабэлгүни (Дэ) буюу Бага морин од (одны дугаар 10) тохиосон өдөр хүмүүн үхвээс хөвүүнээ муу. /Халхалбаас шувууны тэргүүнийг өмнө зүг харуул/.

	— Удрабэлгүн (Во) буюу Харцага од (одны дугаар 11) тохиосон өдөр хүмүүн үхвээс улаан ам хэл болохын ёр гэнэ. /Халхалбаас өтгөний тэргүүнийг өмнө зүг хандуул/.

	— Хасдо (Мэши) буюу Түүхчин од (одны дугаар 12) тохиосон өдөр хүмүүн үхвээс үхэл тасрах хэмээн сайны ёр гэнэ.

	— Цэдэр (Нагва) буюу Тэргүүн дагуул од (одны дугаар 13) тохиосон өдөр хүмүүн үхвээс (үүр хоосон хэмээн) үр хүүхдэд муу гэнэ. /Халхалбаас барсын тэргүүнийг өмнө зүг хандуул/

	— Сувади (Сари) буюу Салхины эх - хийн охин тэнгэр (одны дугаар 14) од тохиосон өдөр хүмүүн үхвээс огторгуйн үүд нээгдэх ёр хэмээнэ. /Халхалбаас бухын тэргүүнийг өмнө зүг хандуул/.

	— Шошаг (Сага) буюу Эрхтний тэнгэр од (одны дугаар 15) тохиосон өдөр хүмүүн үхвээс газрын үүд нээгдэх ёр буй. /Халхалбаас барсын тэргүүнийг өмнө, өрнө зүгт хандуул/

	— Анурад (Лхацам) буюу Гар од - гарын хурууны гэх (одны дугаар 16) од тохиосон өдөр хүмүүн үхвээс сайн боловч эхнэрт муу. /Халхалбаас уулийн тэргүүнийг өрнө хандуул/.

	— Цэсдта (Нон) буюу Хонгорцог од (одны дугаар 17) тохиосон өдөр хүмүүн үхвээс сайн муугийн ялгал үгүй дунд. /Халхалбаас бичний тэргүүнийг өрнө зүг хандуул/.

	— Мол (Нүв) буюу Үндэс од (одны дугаар 18) тохиосон өдөр хүмүүн үхвээс нэг хүнд муу. /Халхалбаас тогосын тэргүүнийг өрнө зүг хандуул/.

	— Бурвасад (Чүтод) буюу Суулга од (одны дугаар 19) тохиосон өдөр хүмүүн үхвээс эдэд муу. /Халхалбаас хишиг даллага авхуул, матрын тэргүүнийг өрнө зүгт хандуул/

	— Ударасад (Чүмад) буюу Элдэв тэнгэртэн од (одны дугаар 20) тохиосон өдөр хүмүүн үхвээс эдэд муу, гарз гарахын ёр. /Хариулбаас шар өтгөний тэргүүнийг өрнө зүгт хандуул/

	— Шраван (Дошин) буюу Илжиг од (одны дугаар 21) тохиосон өдөр хүмүүн үхвээс эдэд муу. /Халхалбаас бугын тэргүүнийг өрнө, умар зүгт хандуулан заслага хий/.

	— Даниста (Мондэ) буюу Тооно од (одны дугаар 22) тохиосон өдөр хүмүүн үхвээс дунд зэрэг болой. /Халхалбаас морины тэргүүн умар зүгт хандуул/.

	— Садабис (Лонду) буюу Доод шөнө үзэгч од-Чөдөр одон (одны дугаар 23) тохиосон өдөр хүмүүн үхвээс сайн муугийн ялгал үгүй, дунд зэрэг. /Халхалбаас шар шувууны тэргүүнийг умар зүгт хандуул/.

	— Бурвабадрабад (Түмдод) буюу Шувууны хушуу од (одны дугаар 24) тохиосон өдөр хүмүүн үхвээс дунд зэрэг болой. /Халхалбаас үр үгүйн тэргүүнийг умар зүгт хандуул/.

	— Ударабадрабад (Түммод) буюу Могойг хүлэгч од (одны дугаар 25) тохиосон өдөр хүмүүн үхвээс гэм үгүй. /Хариулбаас могойн тэргүүнийг умар зүгт хандуул/.

	— Ривади (Намду) буюу Дэлгэрүүлэгч од (одны дугаар 26) тохиосон өдөр хүмүүн үхвээс зурхайчдаа муу. /Халхалбаас үр үгүйн тэргүүнийг умар зүгт хандуул/.

	 

	ҮХЭХҮЙН ЁРЫГ ОТЧИЙН БИЛГЭЭР ШИНЖИХҮЙ

	(Үхэхүйн ёр: бие, хэл, сэтгэлийн унан доройтлын шинжээр илэрдэг бөлгөө)

	 

	— Өвдөж шаналсан хүмүүн идээ ундааны амтыг үл мэдэх болсон өдрөөс хойш тав хоногоос илүүгүй насална.

	— Өвчлөн тарчлагч үнэр үл мэдэх болбоос гурав хоногоос үл хэтрэн амь тавина.

	— Мөн чихний дуу замхарваас гурван сараас үл хэтрэн нүд анина.

	— Мөн хумс нь цус үгүй болж цайваас зургаан сараас үл хэтрэн амьсгаа хураана.

	— Өвчинд баригдагчийн гар, хөлийн илч замхарваас насны тоо хоёр хоногоос үл хэтэрнэ.

	— Хамрын үзүүрийн мах хатвал насны тоо долоо хоног дүүргээд гүйцнэ.

	— Нүдний цөцгий гэнэт ширгэн хүнхийвээс дөрөв хоногоос үл хэтрэн амьсгалын тоо гүйцнэ.

	— Хамрын үзүүр эвэршилтэй (үрэвсэх) болбоос наслах нас дөрвөн сараас үл хэтэрнэ.

	— Өвдсөн хүн бааж, шээхдээ найтааваас нэг сарын дотор мөнх бусыг үзүүлнэ.

	— Өтгөн ялгадас хүйтэн гарваас нэг хоногоос илүүгүй нас үлдсэний ёр шинж гэнэ.

	 

	— Хар бэх (Хятад) гарын алганаа түрхэхэд үл наалдваас насны хэмжээ гүйцсэний шинж гэнэ.

	— Наранд сууж сүүдрээ шинжвээс сүүдэр бүдэг хүрээгүй тод бараан байваас насны тоо мөд гүйцэхийн ёр гэнэ.

	— Ужиг өвчинд баригдсан хүмүүний нүднээ өдөр сар, шөнө нар үзэгдэх, хамрын нүх гэнэт онгойн бөглөрөх, шүд ам хуурайшин хатах, хэлний үзүүр үгүй болох нь амь насны хүрээ эвдрэх ёр хэмээнэ.

	— Ааш авир эвдрэн, явдал үйл бүтэлгүйтэх, зан сайт ширүүн догшин болох, муу араншинт гэнэт сайхан ааль зантай болох, гэр орон амраг саднаасаа урван дайжих, ухаан самууран, сэтгэл булингартан гутах, үхэхийг мөрөөсөх, бодь сэтгэлтэн элдэвт шунан тачаах, эрх мэдэл, эд хөрөнгөнд учир зорилгогүй тэмүүлэн тэмцэх, журамт анд нөхдөдөө адлагдах зэрэг хэл, сэтгэлийн ёр гэм нь хорвоод элээх насны цаазат хэмжээ охор болсны шинж хэмээнэ.

	 

	
ГУТГААР БҮЛЭГ

	 

	ТӨРӨХ ҮХЭХҮЙН ЗАВСАРТ ЭЛДЭВ ЁР ЗӨНГ ШИНЖИН ТАНИХУЙ

	 

	Монгол зурхайн ёсны өдөр хоногийн барилдлага тус тусаар тухайн өдөр тохиосон ёр, зөн, совинг шинжин танихуй

	 

	Мунхаг өдөр:

	 

	— Нүд татваас эмэг эхэд аюул болох (гай барцад учрах);

	— Баруун чих хангинан уливаас эхнэр лүгээ учрах;

	— Зүүн чих хангинан уливаас идээ ундаа олдох;

	— Тагнай загатнаваас хэрүүл тэмцэл болох;

	— Бие шалтгаангүй загатнаваас их хүмүүн ирмүй;

	— Хөлийн мах татваас сайны ёр хэмээнэ.

	 

	Хуран үйлдэх өдөр:

	 

	— Зүүн нүд татваас үзэсгэлэнтэй болмуй;

	— Баруун нүд татваас үйлс өчүүхэн бүтнэ;

	— Зүүн чих хангинаваас сайны ёр гэнэ;

	— Тагнай загатнаваас гэрт баясал (үзэсгэлэн) болох;

	— Бүх бие татгасхийвэл эд олюу;

	— Хөлийн мах татваас гэмгүй сайн гэнэ.

	 

	Тийн мэдэхүй өдөр:

	 

	— Зүүн нүд татваас хувцас өмсгөл олдоно;

	— Баруун нүд татваас тэмцэл хатгалдаан болно;

	— Баруун чих хангинаваас сайны ёр зөн;

	— Зүүн чих хангинаваас өчүүхэн нэгнийг үзнэ;

	— Тагнай загатнаваас үзэсгэлэн бол юу;

	— Бүх бие татваас мөн үзэсгэлэн бол юу;

	— Хөлийн мах татваас үг өчин, асуугдах ёр гэнэ.

	 

	Нэр дүрс өдөр:

	 

	— Баруун нүд татвал хол газраас үг сураг сонсоно;

	— Зүүн нүд татваас эд ол юу;

	— Баруун чих хангинаваас ундаан олно;

	— Зүүн чих уливаас баригдан хүлэгдэнэ;

	— Тагнай загатнавал хувцас олно;

	— Бүх бие татвалзвал эцэг эхэд муу;

	— Хөл татвал хэрүүл тэмцэл болохын муу ёр.

	 

	Төрөн түгэхүй өдөр:

	 

	— Зүүн нүд татваас эцэг, эх садны хэрэг бүтнэ;

	— Баруун нүд татваас эд өглөг алдана;

	— Зүүн чих хангинаваас өчүүхэн аймшиг болно;

	— Тагнай загатнавал сэтгэл зовно;

	— Бүх бие татвалзвал хэрэг олон бэрх болно;

	— Хөлийн мах татвал үзэсгэлэн бол юу.

	 

	Хүртэхүйн өдөр:

	 

	— Зүүн нүд татваас сайн муугийн үр үгүй;

	— Баруун нүд татваас эд олно;

	— Баруун чих хангинаваас аймшиг бол юу;

	— Зүүн чих хангинаваас зочин айлчилна;

	— Тагнай загатнавал амгалан болно;

	— Бүх бие татвалзваас эцэг эх цочно;

	— Хөл татваас тэмцэл болно.

	 

	Сэрэхүй өдөр:

	 

	— Баруун нүд татваас садан ирнэ;

	— Зүүн нүд татваас баярлана;

	— Баруун чих хангинаваас гутамшиг болно;

	— Зүүн чих хангинавал завхарсныг сонсоно;

	— Тагнай загатнавал цочин айна;

	— Бүх бие татваас өмнө зүгээс зочин ирнэ;

	— Хөл татваас хэрүүл, гомдол болно.

	 

	Харьцахуй өдөр:

	 

	— Зүүн нүд татваас хувцас олно;

	— Баруун нүд татвал сайн муугийн үр үгүй.

	— Зүүн чих хангинавал үхэл болсныг сонсоно;

	— Баруун чих хангинавал үзэсгэлэн болно;

	— Тагнай загатнавал гэр арвидна;

	— Бие татвал тойн (лам) нэг хоёр хүн ирнэ;

	— Хөл татвалзвал гомдол аюул болно.

	 

	Авахуй өдөр:

	 

	— Зүүн нүд татваас хэрүүл тэмцэл болно;

	— Баруун нүд татваас эд хувцас олно;

	— Зүүн чих хангинавал зочин ирнэ;

	— Баруун чих хангинавал гаслан болно;

	— Тагнай загатнавал хэн нэгэн үхсэнийг дуулна;

	— Бие татвалзвал гэнэт зочин ирнэ;

	— Хөл татвалзвал үхэл хагацал үзнэ.

	 

	Болохуй өдөр:

	 

	— Зүүн нүд татвал хойд зүгээс зочин ирнэ; 

	— Баруун нүд татваас завхарсныг олно;

	— Зүүн чих хангинавал буянтай сайн болно;

	— Баруун чих хангинавал асрагдана;

	— Тагнай загатнавал зочин ирнэ;

	— Бие татвалзвал гаслан болно;

	— Хөл татвалзвал хувцас олох нигууртай.

	 

	Төрөн түгэхүй:

	 

	— Зүүн нүд татвал хувцас олно;

	— Баруун нүд татвал зочин ирнэ;

	— Зүүн чих хангинавал муу явдал болно;

	— Баруун чих хангинавал баясна;

	— Тагнай загатнавал дээрэмд өртөнө;

	— Бие татвалзвал аюул болно;

	— Хөл татвалзвал сайны үр үгүй.

	 

	Өтлөх үхэх өдөр:

	 

	— Зүүн нүд татваас хувцас олно;

	— Баруун нүд татваас элчтэй учирна;

	— Чих хангинаваас сайн муугийн үр ялгал үгүй;

	— Тагнай загатнавал бэрийн гэрт үзэсгэлэн болно;

	— Бие татвалзвал бурхныг дурдмуй;

	— Хөл татвалзвал өөрийн гэрт үзэсгэлэн болно.

	 

	ХОНОГИЙН 12 ЦАГИЙН АЛИНД ЧИХ ХАНГИНАХЫН ЁР ЗӨНГ ШИНЖИХҮЙ

	 

	Хулгана цагт: (23.40-01.40)

	— Баруун чих хангинавал эд юманд харш, гарз гарах, эвдрэх гэмтэхийн ёр гэнэ;

	— Зүүн чих хангинавал охин үрээ дурсан сэтгэл зовно.

	 

	Үхэр цагт: (01.40-03.40)

	— Баруун чих хангинавал хэл ам зарга, тэмцэл болохын ёр;

	— Зүүн чих хангинавал ажил үйлс бүтэхийн зөн.

	 

	Бар цагт: (03.40-05.40)

	— Баруун чих хангинавал санаа сэтгэл зовоох учрал буйн ёр;

	— Зүүн чих хангинавал эд юмс, олз олно.

	 

	Туулай цагт: (05.40-07.40)

	— Баруун чих хангинавал зочин ирэх зөн;

	— Зүүн чих хангинавал санаа сэтгэл зовох учрал буй.

	 

	Луу цагт: (07.40-09.40)

	— Баруун чих хангинавал айлчин зочин ирнэ;

	— Зүүн чих хангинавал алс хол явах хэрэг гарна.

	Могой цагт: (09.40-11.40)

	— Баруун чих хангинавал гэрийн гадна, дотно өлзийтэй;

	— Зүүн чих хангинавал хуучин хэрэг сөхөгдөн эвдэрнэ.

	 

	Морь цагт: (11.40-13.40)

	— Баруун чих хангинавал ураг садан айсуй;

	— Зүүн чих хангинавал холын зочин ирнэ.

	 

	Хонь цагт: (13.40-15.40)

	 

	— Баруун чих хангинавал айлчин зочин ирэн идээ ундаагаар дайлна;

	— Зүүн чих дуугарвал хэл чимээ сонсон сэтгэл амарна.

	 

	Бичин цагт: (15.40-17.40)

	— Баруун чих хангинавал баярт үйл тохионо;

	— Зүүн чих хангинавал хол явах хэрэг гарна.

	 

	Тахиа цагт: (17.40-19.40)

	— Баруун чих хангинавал өлзийтэй сайн учрал болно;

	— Зүүн чих хангинавал эд юмсын гарз гарна.

	 

	Нохой цагт: (19.40-21.40)

	— Баруун чих хангинавал зочин ирнэ;

	— Зүүн чих хангинавал хоол унд элбэг болно.

	 

	Гахайн цагт: (21.40-23.40)

	— Баруун чих хангинавал хоол, дарс олдоно;

	— Зүүн чих хангинавал эд малд өлзийтэй сайн болно.

	 

	ХОНОГИЙН 12 ЦАГИЙН АЛИНД НҮД ЗОВХИ ТАТАХЫН ЁР ЗӨНГ ШИНЖИХҮЙ

	 

	Хулгана цагт: (23.40-01.40)

	— Баруун нүдний зовхи татвал эд идээ элбэг болно;

	— Зүүн нүдний зовхи татвал ихэс ноёнтой учирна.

	 

	Үхэр цагт: (01.40-03.40)

	— Баруун нүд татвал айлчин зочин ирнэ;

	— Зүүн нүд татвал өчүүхэн зовох шалтгаан буй.

	 

	Бар цагт: (03.40-05.40)

	— Баруун нүд татвал зочин айлчин ирнэ;

	— Зүүн зовхи татвал хэн нэгэн хүнийг дурсана.

	 

	Туулай цагт (05.40-07.40)

	— Баруун нүдний дээд зовхи татвал түвшин сайн;

	— Зүүн нүд татвал айлчин ирэхийн зөн.

	 

	Луу цагт: (07.40-09.40)

	— Баруун нүд татвал сэтгэл сэвтэн зовуурилна;

	— Зүүн нүд татвал сайн муугийн үр ялгал үгүй.

	 

	Могой цагт: (09.40-11.40)

	— Баруун нүд татвал муу явдал болохын ёр;

	— Зүүн нүд татвал идээ будаа иднэ.

	 

	Морь цагт: (11.40-13.40)

	— Баруун нүдний зовхи татвал гамшиг зовлон учрахын ёр;

	— Зүүн нүдний зовхи татвал идээ хүнс олдоно.

	 

	Хонь цагт: (13.40-15.40)

	— Баруун нүд татвал баяр баясгалан болно;

	— Зүүн нүдний зовхи татвал сайн учрал бол юу.

	 

	Бич цагт: (15.40-17.40)

	— Баруун нүдний зовхи татвал охин хүүхдээ санан дурсана;

	— Зүүн нүдний зовхи татвал цог заль дэлгэрнэ.

	 

	Тахиа цагт: (17.40-19.40)

	— Баруун нүдний зовхи татвал ураг төрөл ирнэ;

	— Зүүн нүдний зовхи татвал зочин ирнэ.

	 

	Нохой цагт: (19.40-21.40)

	— Баруун нүд татвал хурим, чуулгантай;

	— Зүүн нүд Татвал айлчин зочин ирнэ.

	 

	Гахай цагт: (21.40-23.40)

	— Баруун нүд татвал зарга тэмцэл болохын ёр;

	— Зүүн нүд татвал хэрүүл тэмцэл болохын ёр болой.

	 

	
ДӨТГӨӨР БҮЛЭГ

	 

	ЗҮҮДНИЙ ЁР ЗӨНГӨ ШИНЖИХҮЙ

	 

	Эрхэм дээд багш хийгээд гурван эрдэнэ бүхнийг хураасан оройн дээд шүтээн таалсан “Мажиг Савло Жоджи Мигвул” сударт ямарчлан айлдсан, энэ нь зүүдний сайн муу үр, ёр бүгдийн ялгалыг үзүүлж, өвчний энэлгээ хийгээд зовлон, цаг бусын сэтгэл хямрах зэргийг сайтар шинжсэнээс толилуулъя. Шөнийн зүүдийг гурав ангилна. Үүнд:

	 

	Нэг. Үдшийн гурван хувьд зүүдэлбээс урьдын авьяас мөн бөгөөд урьд үйлдсэн үйл хийгээд, шунал хүсэл, нөхөр, идээ ундаа, ойрын ураг садан өгүүлсэн яриа, явдал тэргүүтэн өдрийн гурваас янагших (нааш) хувийн авьяас (явдал үйл) гардаг бөлгөө. Шөнийн зүүдний есөн хувийн эхний гурван хувьд урьд өмнө хүмүүний сэтгэлд орж хоногшсон явдал үйлс мөн бөгөөд (ахин дахин үзэгдэх) түүнийг ёр зөн совин хэмээн шинжиж магадтай баримтлах ину ёсон бус бөлгөө.

	 

	Хоёр. Шөнө дундын гурван хувийн хугацаанд тэнгэр бус ад зэтгэр, дүд тэргүүтэн гүйдэг тул зүүднээ үзэгдэх үзэгдэл сайн муу алин гарсан ч сэтгэл хямрахын хувилал мөн тул түүнийг шинжин магадалж бүү барь хэмээн мэргэд зурхайч бээр айлджээ.

	 

	Гурав. Шөнийн зүүдний үүр цайх үеийн гурван хувь дор зүүдний сайн муу ёрын үр гарах тул түүнийг шинжин танихыг эрхэмлэ хэмээн сударт айлдсаныг зүүдний ёр зөгнөлийг тайлахдаа баримтлах ину чухал болой.

	 

	ЗҮҮДНИЙ ЁР ЗӨНГИЙН УТГЫГ ТАЙЛАХУЙ

	 

	Хүнд тохиолдох элдэв явдлын тухай

	 

	— Өндөр уулын орой өөд авиран зүүдэлбээс өөрөө их хүний ор суудалд суухын зөн болой:

	(Зураг № 1).

	— Зүүднээ үүл үгүй тэнгэрт нар урган мандваас амгалан жаргалан болно.

	— Навч цэцэг дэлгэрэх, үр тариа ургах, идээ ундаа олох, сан хөмрөг дор эд эдлэлтэй болов хэмээн зүүдэлбээс эд баялаг магад арвижна, 

	— Хөө хуяг өмсөн зүүдэлбээс өвчин, адад үл хорлогдоно. (Зураг № 2).

	— Сайхан орд харшид суун зүүдэлбээс өлзий хутгийн сайн бэлгэ тэмдэг гэнэ.

	— Сайхан малгай өмсөн зүүдэлбээс хүндлэх багш, ноёнд сайн хэмээнэ. 

	— Гартаа мэс барин зүүдэлбээс дайсанд үл хорлогдоно. (Зураг № 3)

	— Чимэг зүүлт зүүн зүүдэлбээс яруу алдрыг олох нигуур буй.

	— Ус гол гатлав хэмээвээс чанадын амгалан жаргалд хүрнэ. Энэ нь дээд сайн тул санасан бүхэн бүтнэ.

	— Их хэнгэрэг дэлдэв, дун бүрээ үлээв хэмээвээс яруу алдар магад бадарна. (Зураг № 4)

	— Бусдад хүндлүүлэх, суудалд суух, олз олов хэмээвээс цог учрал арвижих зөн болой.

	— Амттай ундаа уув хэмээвээс нас уртасна.

	— Зах заам үгүй хувцас өмсөх, уйлан гашуудах, малгай үгүй толинд харах хийгээд ирвэс, арслан үзэв хэмээн зүүдэлбээс гаслан гамшиг ирэхийн ёр хэмээнэ.

	— Салбархай, уранхай хувцас өмсөх, ариун бус идээ ундаа идэх, уух, биед амьтан хорхой шавж наалдах, чоно, нохой тэргүүтэн амьтанд баригдав хэмээвээс ужиг урхагт өвчин олохын ёр шинж гэнэ. (Зураг № 5 )

	— Салхи шуурга, манан будан, шавар балчгийг туучих буюу гатлах, мөн живэх, ариун бус газар орноор явах, муу хувцас өмсөх хэмээвээс элдэв бузарт түйтгэртэн, ариун бусаас бузартахын ёр зөн болой.

	— Олны чуулган, нум ба сумны хагас хэсэг) болон тариа будаа хуурах, чанах, буурцгийн уут сав хоосров хэмээн зүүдэлбээс хүний хэл ам үтэр түргэн ирэхийн ёр мөн.

	— Биеийг сум, мэс шархтуулав, харуул (сахиул) цэрэгт хөөгдөв, түүхий мах улайх, гал гэрэлтэх, дээрээс аянга гэрэл буув, хонгил худгаар явах, одох тэргүүтнийг зүүдэлбээс бусдын хэл аманд хорлогдохын ёр хэмээнэ. (Зураг № 6).

	— Бие хүлэгдэх, газар доогуур явах, шоронд хоригдох, толгой бие эрхтэн тасрав хэмээвээс бад адын хорлол хийгээд өрөөл бусдын доромжлолд өртөхийн ёр гэнэ.

	— Эцэнхий цонхигор цагаан хүмүүн хийгээд цагаан шувуу, гарьд, цаст уул мэтийг зүүднээ үзвээс тэнгэрийн (бурхны) рид хувилгаан мөн агаад авралдаа багтаахын зөн хэмээнэ.

	— Хуучин сүм хийд, шавар хүрээ, шуумал бурхан эвдрэх, үнэг, нялх хүүхэд тэргүүтэн зүүдэлбээс аливаа бүхэн сүйдэн хомсдох муу ёр мөн болой. (Зураг № 7)

	— Могой, мэлхий, элдэв газрын эзэн (савдаг) хөх царайт охин хүмүүн, намаг зүлэг зэргийг зүүдэлбээс лусын рид хувилал магад мөн тул лус савдгийг аргадан засал үйлд. (Зураг № 8)

	— Хад асга, ой мод, морьтон, цэргийн хүн тэргүүтнийг зүүдэлбээс албины (зан) рид хувилал даруй мөн хэмээх тул хорлолыг халхлах засал үйлд.

	— Банди бөө, морь, нохой, бич, муур зүүдэлбээс хааны рид хувилал мөн гэх тул идээ унд, найр наргиан, инээх хөхих ину баясгалангийн зөн шинж мөн болно. (Зураг № 9)

	— Аймшигт дүрс үзэгдэх, хилэнцэт хийгээд ууртай догшин авиртантай учрав хэмээвээс нүгэл хилэнцийн ёр тэмдэг мөн хэмээх тул буян үйлд, ядуусыг баясга.

	— Маш сонин гайхамшгийг зүүдлээд сэрж сэтгэл баясгалантай болбоос магад сайны зөн дохио болой.

	— Маш сонин гайхамшгийг зүүдлээд сэрвээс сэтгэл үл баясан хямарваас муугийн ёр, зөн дохио гэнэ.

	— Айж эмээн ихэд жихүүцэн зэвүүцэн зүүдлэх нь шуламсын (дүд) хувилал гэх тул дахин үзэгдэн зүүдэлбээс тэр нь тарнийн хүч буюу 8 аймгийн (лусын) хувиллын аль нэгэн мөн тул сайтар тунгаан шинжиж зохист нийцсэн хариулга үйлд.

	— Бясалгал, бүтээл үйлдэхийн цагт шастир, дээдийн ном олж зүүдэлбээс, мөн огторгуйд одох, найлзуур модноо авирав, шүлэг ном номлон тэмдэглэв гэвээс туурвил бүтэмжтэй, овсгоо самбаа олохын ёр зөн гэнэ.

	— Сэтгэл зохист, санаа амгалан ахуйд жаргалын цэцэг, үр жимст мод, навч дэлгэрэх, хөгжим үлээн эгшиглүүлэх, хэнгэрэг цан цохин яруу дуу гаргах, илд эрдэнэ тэргүүтнийг гартаа барих, сайхан хувцас өмсөх, баярын чимгээр чимэглэн зүүдэлбээс өөрт буяны учрал, сайн сайхны бэлгэ зохилдохын зөн болой. (Зураг № 10)

	— Урьд үзээгүй орд харш, байшин орон тэргүүтнийг харах, сэтгэлд зохист хөвүүд охид мишээн учрах, цэцэг, үр жимс, идээ өгөв хэмээвээс онол сургаалын эрдэм арвидан сурах судлахуйяа улам бэрх болохын ёр шинж болой.

	— Ус мөрний онгоц урлах, сал байгуулан талбих, хумх (бумба) дүүрэн рашаан олох, алдсан эд юмсаа олох, эс бөгөөс нар, сар урган мандах, харанхуйг арилган зүүдэлбээс ачлал тустай анд нөхөр буюу шавь нарт сайн хэмээнэ.

	— Үүлнээс хур буух, усан дотор суух, гэнэт их ус буув хэмээвээс (айдас үл төрвөл) олз олохын ёр шинж гэнэ. (Зураг № 11)

	— Газар дэлхийг их далайн ус дүүргэн халгин цалгив гэх буюу их үер усанд живж байна хэмээн зүүдэлбээс ноён хүн ширээнээс буух, түшмэл хүн албанаасаа болих, эгэл хүнд гай барцад учрах ёр шинж мөн болой.

	— Асар тэнгэрээр битүү сав дотор суун нисэв, осолдов хэмээн зүүдэлбээс хашиж буй албанаас хагацахын ёр дохио гэнэ.

	— Улаан дээл өмсөв хэмээвээс үхлийн ёр, эс бөгөөс өвчин тусах зөн болой.

	— Хар дээл өмсөн зүүдэлбэл муу сэтгэлтэн хорлох ёр хэмээмүй.

	— Навсархай уранхай дээл өмсөв хэмээвээс сэтгэлийн зовлон үлэмж болох буй.

	— Нүцгэн биеийг мах мариа их болов хэмээвээс өстнийг дарах зөн болой. (Зураг № 12)

	— Нүцгэн бие туранхай болов хэмээвээс бусдад хүндлүүлнэ.

	— Гутал олон өмсөв хэмээвээс эд мал, идээ нэмнэ, адгуус мал хомс болно.

	 

	НАР, САР, ОД МИЧИД, АГААР ТЭНГЭР, ГАЗАР ДЭЛХИЙН ТУХАЙ

	 

	— Нар гэрт орон буйг зүүдэлбэл хаан эзэн улсаа жаргуулан урт наслан, ширээнээ бат залрахын сайн ёр гэнэ.

	— Нар үүл хоёр анги хагаран зүүдэлбээс тэр цагийн хаан халин одох (үхэх) эс бөгөөс их зовлон болох, муу ард сайныг доройтуулах, хаан хүн эрхгүй болохын ёр хэмээнэ.

	— Наран ургаж бэрх халуун болбоос тэр улсад хөлчин зүдэн болоод хааны алба, засаг цааз хатуу болохын ёр гэнэ.

	— Сар гэрт орон, өвөр дээр суун зүүдэлбээс түүнийг зүүдлэгч хаан язгуурт бол хаан ширээнд залрах, ноён хүн зүүдэлбэл тэгш сайн болох, өтөл хүмүүн зүүдэлбэл баян сайн болох, ураг хагацсан нь нийлэх, хол садан хүн ирэх, хөвүүн олох ёр зөн болой.

	— Саруул сайхан гэгээ гийснийг үзэн зүүдэлбээс хамаг улс энх амгалан болох ёр буюу.

	— Нар сар нэгэн дор хамтран буйг зүүдэлбээс тэр нар сарны зүгийн иргэн олон өвөр зуураа самууран эвдрэлцэн алалдан хагацахын ёр гэнэ. (Зураг № 13)

	— Од ургасан, түгснийг үзэн зүүдэлбээс зүүдлэгч хүмүүний хүнд (алдар) их болох, үгээгүй хүн зүүдэлбээс баян сайн болохын ёр зөн болой.

	— Аянга цахилгаан гялбалзан зүүдэлбээс хан хүний сургаал улс амьтанд их болох, улс гүрэн энхжин амгалан болох ёр мөн буюу.

	— Аянга цахилгааны дуу гэр даган сонсогдох, гялбах ину үл үзэгдвээс тэр хүмүүнд өчүүхэн зовлон тохиолдох ёр мөн.

	— Гэр дотор ширүүн салхи орон зүүдэлбээс зүүдлэгч хүмүүнд өлзий хутаг болох, буян хишиг арвижих, шороо тоост салхи орон зүүдэлбээс буян нэмэх, улс цатгалан болохын ёр бөлгөө.

	— Өвлийн цагт мөндөр орон зүүдэлбээс зүүдлэгч хүн их зовох, эс бөгөөс цэрэг дайны хөлд дайрагдах ёр гэнэ.

	— Мөндөр цас холилдон орж буйг зүүдэлбэл тэр хүмүүн өвдөж зовохын ёр мөн.

	— Цас идэв хэмээвээс сайны ёр.

	— Цас, мөндөр, хур, хуй салхи холилдон буйг үзэн зүүдэлбээс, мөн тэр улс иргэнд харь цэрэг довтолж хөөгдөв хэмээн зүүдэлбэл үйлс муу болох, зуд турхан хөлжих, өвчин зовлон маш их болохын ёр.

	— Их далай мөрөн усыг зүүдэлбэл тэр хүмүүний аливаа сэтгэл хүсэл биелэх, хан хөвүүн болбоос насан турш жаргахын ёр зөн бөлгөө.

	— Далайн усанд орон дураар умбан явахыг олон зүүдэлбэл хан хүний сургаал хүртэх, хан хүн болбоос тэнгэрт ивээгдэх ёр зөн болой.

	— Гол мөрний усанд орж зүүдэлбэл буян хишиг нэмэх ёр зөн гэнэ. (Зураг № 14)

	— Гол мөрний усанд биеэ угаан зүүдэлбэл өвчтэй хүний өвчин эдгэнэ, сэтгэлт хүний сэтгэлийн ханал маш сайн болно. 

	— Худагт орон зүүдэлбэл устай бөгөөс сайн, хуурай бол муу, хүнд хорлогдох ёр болой.

	— Зул гартаа барин асаан зүүдэлбэл хан хүн засаг эзэн болох, тайж хүн ноён болох, өтөл хүн баян болох, ганц бие хүн гэргий олох, үргүй хүн хүүхэдтэй болох, алсад одсон хүн ирэхийн ёр зөн гэнэ. (Зураг № 15)

	— Уул өөд авиран оройд гаран зүүдэлбэл санасан бүхэн сэтгэлчлэн бүтэх, уулнаас буун зүүдэлбэл хүртсэн нэр зэрэг цагаас өмнө буурах, сэтгэл зовохын ёр гэнэ.

	— Цагаан сахалт хүний гэрт орон зүүдэлбэл хишиг хутаг нэмэх, үйлс сэтгэлчлэн бүтэх ёр зөн болой.

	— Шинэ ариун дээл өмсөв хэмээвээс хишиг буян дэлгэрнэ.

	— Сандал ширээнээ суун зүүдэлбэл ноён болох, өтөл хүн баян болох зөн билэг мөн.

	— Асар цацар зүүдэлбэл ноён болох, байшин гэрийн адар, унь зүүдэлбэл зовлон учрах ёр.

	— Өндөр мод зүүдэлбэл буян хишиг дэлгэрэх зөн болой.

	— Овоо, даваа, ус зүүдэлбэл ураг садан бүгд сайн болой.

	— Танил хүнийг үхэв хэмээвээс түүний нас урт болох зөн болой.

	— Үхсэн хүн амьд хүнтэй үг хэлэлцэв хэмээвээс эрлээ олохын ёр зөн мөн.

	— Толгой нүцгэн явна хэмээвээс хаан хүнээс хагацах ёр гэнэ. 

	— Үс хярган зүүдэлбэл сэжиг арилах, буян нэмэх зөн болой. (Зураг № 16)

	— Хатан хүмүүнийг зүүдэлбэл сайн, ноён хүмүүнийг зүүдэлбэл тушаал дэвших, ураг хөвүүн нэмэхийн ёр зөн гэнэ.

	— Хатан хүмүүнийг үзэн тэврэн зүүдэлбэл санасан хэрэг бүтэх зөн болой.

	— Хатан хүнтэй явж одон зүүдэлбэл биед муу, ад зэтгэр дагах ёр мөн.

	— Охин хүнтэй явж одон зүүдэлбэл муу сэтгэлтийг дарах сайн буй.

	— Өөрийн эмтэй наадвал хөвүүн охин олохын нигууртай.

	— Үхсэн эм хүнтэй наадвал зовлон учрахын ёр мөн.

	— Өөд болсон эцэг эхийг сайнаар зүүдэлбэл эд мал олохын зөн болой. (Зураг № 17)

	— Хүн босон дуулбал их зовлон нүүрлэх ёр мөн.

	— Хүний гарыг эсгэн огтлон цус гаргав хэмээвээс ашиг олз арвин болохын ёр болой.

	— Хүнд биеэ булаалган зүүдэлбэл өөрийн биеэс хоромж болохын ёр мөн.

	— Айлчин ирэв хэмээвээс номын мөрд орох, айлчнаас зугтав, хатгалдав хэмээвээс өвчин үхэл болох муу ёр хэмээнэ.

	— Таяг тулан зүүдэлбэл өөрийн урагт сайн хэмээнэ. (Зураг № 18)

	— Хөл хугарав хэмээвээс буянаа баран шамшихын ёр болой.

	— Хөл гараа огтлов хэмээвээс сайн үйлс учрах зөн мөн.

	— Эгч дүүд унтан зүүдэлбэл гэмгүй сайн.

	— Тэргэн дээр суув хэмээвээс эрхит хүмүүн болохын зөн гэнэ. (Зураг № 19)

	— Хутга барив хэмээвээс том хутга бол их хүч нэмэх, бага болбоос бага хүч нэмэхийн ёр зөн мөн.

	— Хутга олов хэмээвээс тэр ондоо эсэн мэнд сайн болно.

	— Хутга хугаран усанд унагах, төмөр хугалан зүүдэлбэл амиа аврахын учир айх, муу сэтгэлтийн гарт тарчлан зовохын ёр гэнэ.

	— Атаатантай хатгалдан зүүдэлбэл баян болох, ялбаас сайн хэмээнэ.

	— Хүнд алагдав хэмээвээс хоригдол хүн барианаас (шоронгоос) гарах, хулгайч хүн хүний хорионд тохогдох ёр мөн.

	— Эр хүнийг эмлэн наадвал муу сэтгэлтийг даран омог хүчин олохын ёр зөн болой.

	— Зэр зэвсэг зүүв хэмээвээс язгууртан, төрийн ноён болох, эгэл хүн баяжихын ёр зөн мөн.

	— Жад барив хэмээвээс тамир хүч нэмнэ. (Зураг № 20)

	— Нум хугарав хэмээвээс цэрэг аянд мордох ёр.

	— Сум барин, харвав хэмээвээс зарсан элч зорьсон газраа хүрсний зөн мөн. 

	— Харвасан сум хугарав хэмээвээс зарсан элч замдаа зовлонд унав гэх ёр болой.

	— Нисэн дүүлэн явав хэмээвээс алс газар жуулчлах зөн мөн.

	— Баруун зүг нисэв хэмээвээс олз олох, зүүн зүг нисвэл өчүүхэн олз олох ёр мөн болой.

	— Нисэн явсаар ой модонд суув хэмээвээс сайн эртэй нөхөрлөн хамт явах зөн.

	— Ой модон дээр нисэн тогтов хэмээвээс харь газар одох зөн болой.

	— Ус авч ирэв хэмээвээс ноён болох, аян замд явах, гэдрэг нисэн буцвал олз олох, үйлс бүтэхийн зөн мөн.

	— Дээш хөөрөн нисвэл сэтгэлийн зовлон арилан номын үйл амар болох, хилэнц арилах, буян нэмэх нигуур буй.

	— Хэнгэргийн дуу сонсов хэмээвээс бусдын үйлдсэн нууц үйл аяндаа илрэхийн ёр мөн.

	— Бичиг бичиж зүүдэлбэл шашин төрийн үйл хэргийг хадгалмуй, буян хишиг нэмэх зөн мөн.

	— Бичиг уншив хэмээвээс хол газраас үг сураг сонсохын зөн дохио гэнэ.

	— Нүцгэн явган явна хэмээвээс аюух (айх) сэтгэл арилан номд дуртай болох зөн болой.

	— Толгой нүцгэн явна хэмээвээс хан хүнээс хагацах ёр мөн.

	— Хөл нүцгэн яван зүдрэв хэмээвээс зовлон болох ёр мөн.

	— Хөл нүцгэн яван амрав хэмээвээс сэтгэл амарлина.

	— Өмд олж өмсөв хэмээвээс сэтгэлийн зовлон арилах зөн болой.

	— Аяга сав олов хэмээн зүүдэлбэл их баясгалан болохын ёр зөн гэнэ.

	— Алт үзэж зүүдэлбээс нуган хөвүүнтэй болно.

	— Алт шаргалтан туяаран буй хэмээвээс эхнэр авахын зөн мөн.

	— Гэргий тийнхүү зүүдэлбэл охин хүүхэд төрнө.

	— Сувд үзэв, эдлэв хэмээвээс үр хүүхэдтэй болно.

	— Бөлзөг хуруундаа зүүв хэмээвээс хан язгуурт бөгөөс хаан болох, хөвүүн үгүй хүн зүүдэлбээс хүүтэй болох, өтгөл хүн баян болохын ёр мөн.

	— Алт мөнгөн бүс бүслэв хэмээвээс ноён болох, баян хүн баяжих, ядуу хүмүүн эд хөрөнгөтэй болохын зөн болой.

	— Нөмрөг нөмрөв хэмээвээс буяны хүч орон гэрт дэлгэрнэ.

	— Хөшөө босгов, барив хэмээвээс маш сайн.

	— Балгас хэрэм барин зүүдэлбэл жаргалан нүүрлэх зөн мөн.

	— Давс олов хэмээн зүүдэлбээс аливаа үйлс бүтээнэ гэнэ.

	— Асгасан давс үзэв хэмээвээс сэтгэл зовлонтой болно.

	— Эцэг, эхийгээ зүүдэлбэл тусламж дэмжлэг хүртэнэ.

	— Эцэг, эхийгээ нас барав хэмээвээс сэтгэлийн зовлон эдэлнэ, бусдын тусыг эрхэмлэхээс өөр аргагүй болно.

	— Эхийгээ өвдөв хэмээвээс олз омог олохын зөн мөн.

	— Эцгийгээ өвдөв хэмээн зүүдэлбээс өөрийн бие, толгой өвдөнө.

	— Нас нөгчсөн хүнд үнсүүлэв, дуудуулав, хөтлүүлэн явна хэмээвээс зовлонд учрах, ужиг өвчин тусахын ёр гэнэ.

	— Нас нөгчсөн эцэг эхээ хамт байна хэмээн зүүдэлбэл буян хишиг арвижин, эд мал дэлгэрнэ.

	— Өөд болсон эцэг эх царай зүс, хувцас муутай үзэгдвэл буян ном үйлдэхийг гуйж буйн дохио мөн болой.

	— Нас нөгчсөн эцэг эх амьд сэрүүн мэт зүүдэнд орвоос эд мал арвижих зөн мөн.

	— Онгод чөтгөртэй хэрэлдэв хэмээвээс буян хишиг нэмнэ. 

	— Шүд саван дотор хөсрөөс унав хэмээвээс эрхэм хүн өвдөөд үтэр илаарь болно.

	— Эд юм олов хэмээвээс хан хүнд таашаагдах, ноён хүнээс өглөг хүртэх зөн болой.

	— Идмэг шувуу барин зүүдэлбэл эд мал олох, боол хүний тооноос гарах, сэтгэлийн зовлонгоос ангижрах ёр зөн болой

	— Өөд болсон (үхсэн) хүнд мөргөн үг хэлэлцэн зүүдэлбэл эрлээ даруй олохын ёр мөн.

	— Хүний тэргүүнийг (толгойг) илэн зүүдэлбэл язгуурт хүн бөгөөс хан болох, ноён болбоос урт наслах, өтөл хүн бөгөөс баян сайн болох ёр зөн гэнэ.

	— Нисэн зүүдэлбээс хилэнц арилах, номын үйлс ариун болохын совин гэнэ.

	— Хатан хүнтэй амраглан зүүдэлбээс үхээрийн ад хорлох, өөрийн эмтэй янаглан зүүдэлбээс бузар халдахын ёр гэнэ.

	— Дээд шүд (үүдэн шүд) унан зүүдэлбэл эцгийн төрөл үхэх, доод шүд унан зүүдэлбэл эхийн ураг төрөл үхэх муу ёр хэмээнэ.

	— Нас барсан хүнд баяр хүргэв хэмээвээс буянт сайн үйл бүтэх ёр зөн мөн.

	— Хүүхэд зүүдэлбэл мөд баясах үйл болно.

	— Өвчин эмгэгтэй хүүхэд зүүдэлбэл тоогүй явдал болно.

	— Хүүхэд хөхүүлэв хэмээвээс бие сэтгэл амаржина.

	— Хүүхэд бүүвэйлэв хэмээвээс өтлөх тухай бодон гунина.

	— Хүүхэд үнсэв хэмээвээс баясан амарлина.

	— Монгол гэрт морилон сууж зүүдэлбэл ноён бөгөөс явдал сэтгэл дэнслэх, өтөл хүн зүүдэлбэл зовлон болох ёр зөн мөн

	— Тал газар нүцгэн явна, сууна хэмээвээс олз олон баясах ёр бөлгөө.

	— Хүмүүнийг харваж хатган цус гаргав хэмээн зүүдэлбэл өөрт муу болох ёр.

	— Өөрөө хүмүүнд мэсээр цавчигдах, бүлүүлэн зүүдэлбэл олз олохын ёр хэмээнэ.

	 

	МАЛ АДГУУС, АРААТАН, ЖИГҮҮРТЭН, АМЬТНЫ ТУХАЙ

	 

	— Олон тэмээ зүүдэлбэл хөлжин унаа малтай болохын ёр зөн болой.

	— Ганц тэмээ унаж зүүдэлбэл өөд болох, тэмээнд зүүгдэн зүүдэлбэл өвчин олох, тэмээ алж махыг нь аван зүүдэлбэл урьд сайн, хожим өвчин тусахын ёр бөлгөө.

	— Буга намнан махыг аван зүүдэлбэл эс сэтгэсэн газраас олз омог олохын зөн мөн.

	— Хулан алж махыг авав хэмээвээс аливаа санасан үйл бүтэн олз олохын зөн болой.

	— Сайн морь унан дураар явна хэмээвээс аливаа үйл сэтгэлчлэн бүтнэ.

	— Дорой муу морь унан яаравч явж ядан зүдэрч зүүдэлбэл сэтгэл зовлонтой болно.

	— Адуу морь нядлан махыг аван идэв хэмээн зүүдэлбэл албин чөтгөр зайлан одохын ёр гэнэ.

	— Хүлэг моринд өшиглүүлэн зугтан зүүдэлбэл чөтгөр, муу адад хорлогдох ёр болой.

	— Адуу малыг нарийн ташуураар цохиж зодов хэмээвээс идээ ундаа элбэг болох зөн хэмээнэ.

	— Адгуус амьтантай үг хэлэлцэв хэмээвээс мартсанаа санаж олох ёр зөн болой.

	— Үхрийг шөнө, өдөр үзэв хэмээвээс үзэсгэлэнтэй хатан олох, үнээ тугаллав хэмээвээс хөвүүн төрөх зөн болой.

	— Үхэр унав, хүлэв хэмээвээс буян арвижиж, олз омог олох, дээдэст хайрлагдах ёр зөн мөн.

	— Үхэрт мөргүүлэв хэмээвээс ноён хүн цол хэргэмээс хагацах, эгэл хүн дээдэст зэмлүүлэх ёр болой.

	— Үхэр алж, махыг идэв хэмээн зүүдэлбээс олон малтай, эдээр баян хүмүүн үхэх, түүнээс зүүдэлсэн хүн эд малын хувь хүртэхийн ёр гэнэ.

	— Үхрийн өмнө хойно гүйн зүүдэлбэл өвчин тусах ёр гэнэ.

	— Сүрэг тарган үнээ үзвэл тухайн онд өнтэй сайн болно.

	— Эцэж турсан үхэр үзвэл тариа ногоо чухаг (ховор) болохын ёр гэнэ.

	— Үхрийн мах идэв хэмээвээс цатгалан болох нигууртай бөлгөө.

	— Үнээ алж идэв хэмээвээс хөвүүн өвчин олох, үр хүүхдэд өвчин зовлон болох муу ёр гэнэ.

	— Үхрийн аргал зүүдэлбэл алдуул мал олох зөн мөн.

	— Үнээний сүү уун зүүдэлбэл ноён бөгөөс нэр сүр мандах, эгэл хүмүүн бол баяжих, боол хүн эрх мэдэлтэй болохын сайн ёр гэнэ. 

	— Тугал худалдан авав хэмээвээс буянт нуган үртэй болохын зөн мөн.

	— Хонь хариулан хадгалан зүүдэлбээс олон хонь бол улсын эрхийг мэдэх, цөөн бол цөөхөн хүмүүний эрхийг мэдэх албанаа зүтгэх зөн болой.

	— Хонь, ямааны махыг арьстай идэв хэмээвээс өчүүхэн гарз гарахын ёр мөн.

	— Түүхий мах хүнд өгөв хэмээвээс мах авагч хүмүүнд өвчин хүнд болохын ёр гэнэ.

	— Хүмүүнээс түүхий мах авав хэмээвээс өвчин үхлийн муу ёр гэнэ.

	— Хонины болгосон толгой идэв хэмээвээс ноён хүн нэр зэрэг олохын ёр зөн болой.

	— Ямаа барьж идэв хэмээвээс муу сэтгэлтнийг гартаа оруулахын ёр зөн мөн.

	— Ямаа, үнээ олон зүүдэлбэл нуган үртэй болохын зөн хэмээнэ.

	— Ямааны мах чанан идэв хэмээвээс алдуул малаа олохын зөн гэнэ.

	— Хоньтой барилдав хэмээвээс хүнтэй хэрэлдэх, барилдан дийлбэл гэмгүй сайн бөлгөө.

	— Хулан, тахь, зээрийг авлан махыг идэж, арьсыг авав хэмээвээс муу сэтгэлтнийг дарах, олз олох нигууртай.

	— Ангын шинэ мах идэв хэмээвээс эд олох, гөрөөсний муудсан мах олов хэмээвээс өвчин зовлон болох муу ёр гэнэ.

	— Нохойд уруулав хэмээвээс сэтгэл шаналан зовох, гараас зуув хэмээвээс зовлон болох, хөлөөс зуувал шадар урагт муу гэнэ.

	— Зуусан нохойг алан зүүдэлбэл зуулгасан хүнд зовлон гай үл халдах ёр гэнэ.

	— Зааны мах идэв хэмээвээс тэнгэрээс буян ирэх, улсын хаан, ноёдоос малын хишиг хүртэх зөн гэнэ.

	— Зааны хөлд дайрагдвал зовлон болохын ёр гэнэ.

	— Заан авлавал дайснаа дийлэх, гахай албал өчүүхэн хүнтэй хэрэлдэж дийлэх ёр болой.

	— Олон хулгана үзвээс нас урт, үйл бүхэн бүтэх сайн хэмээнэ.

	— Хулганын нүх эвдвэл үхэх ёр, эс үхвээс сайн болно.

	— Хулгана хүний хамраас гарав хэмээвээс худал үгийг санах, самуун болох ёр гэнэ.

	— Арслан зүүдэлбэл буян нэмэх, муу сэтгэлтэн аандаа номхрох зөн болой.

	— Арслантай барилдан дийлбэл сайн, дийлдвэл муу ёр гэнэ.

	— Арслан унан зүүдэлбэл эрхт хүн эрх мэдэл бат болох зөн совин болой.

	— Арслангийн мах идэв хэмээвээс мал эд олох, муу сэтгэлтнийг эрхэндээ оруулах сайн гэнэ.

	— Арслангийн арьс, сурыг авав, барив хэмээвээс аливаа үйлс бүтэх сайн ёр зөн болой. (Барсыг энэ мэтчилэн зүүдэлбэл ёр зөн нь адил болой.)

	— Туулай үзэн зүүдэлбэл муу эмтэй учрах ёр гэнэ.

	— Туулайн мах, арьс хураасныг үзвэл мал олох зөн болно.

	— Улаан мэлхий зүүдэлбэл хур ус арвидан, гол мөрөн их болохын ёр гэнэ.

	— Могой барин зүүдэлбэл санаа сэтгэл саруулсан амь нас урт болох, олз омог олно гэнэ.

	— Могойд хатгуулав хэмээвээс үхэл хагацал, эс бөгөөс зовлон учрахын ёр гэнэ.

	— Могой алав хэмээвээс өрөөл бус хүн үхэх, өөрийн бие амгалан болохын ёр гэнэ.

	— Могой зуув хэмээвээс муу сэтгэлтийг дийлэх зөн болой.

	— Могой барин өвөртлөв, саванд хийв хэмээвээс олз олохын ёр зөн гэнэ.

	— Могой гэрт оров хэмээвээс өвчнөөс ангижрах, сайн үйл бүтэх, учрахын зөн болой.

	— Бүргэд шувуу үзэв хэмээвээс хаад ноёд золгон эвлэх, бүргэд хүмүүнийг дайран барив хэмээвээс хан хүний үг хүчгүй, эд мал хомсдох ёр гэнэ.

	— Бүргэдийн үхдэл, мах, өд сөд, сангас үй олон байна хэмээн зүүдэлбэл хаад ноёдод тоогдон ивээлд багтах, олз омог олох зөн болой.

	— Харцага шувуу үзэн барин зүүдэлбэл ноён бөгөөс их ноён болох, дорд хүмүүн баян болох зөн болой.

	— Харцагыг гараас алдваас ноён хүн насаа алдах, дорд хүн улам зовох ёр мөн.

	— Нугас үзэв хэмээвээс улс нэмэх, ноён хүн их ноёны ор залгах, эгэл хүн олз мал олох зөн болой.

	— Нугасны мах идэв хэмээвээс алдуул мал олох, сэтгэлийн зовлон амарлихын ёр зөн гэнэ.

	— Тогоруу барив хэмээвээс холоос хүмүүн ирж сайн тус хийх, тогорууны мах өдийг олов хэмээвээс олз омог олох зөн болой.

	— Идлэг шувуу барив хэмээвээс нуган хөвүүн эцгийн үгийг үл дагах ёр болой.

	— Идлэг шувуу барьж явна хэмээвээс сайн үйлс дэлгэрэх, буян хишиг нэмэхийн зөн болой.

	— Шар шувуу барив хэмээвээс өвчин олох ёр мөн.

	— Шар шувууны мах идэв, олов хэмээн зүүдэлбэл олз олох ёр зөн гэнэ.

	— Эм тахиа зүүдэлбэл гэргий олох зөн хэмээнэ.

	— Эр тахиа барин алан зүүдэлбэл өөрөөс их хүнийг гартаа оруулахын зөн болой.

	— Жижиг жигүүртнийг барив, алав хэмээвээс бүгд сайн болой.

	— Ууль шувуу барин алав хэмээвээс өчүүхэн хүний хорлолыг хүчлэн дарахын ёр гэнэ.

	— Ятууг үзэн барин алав хэмээвээс буян хутаг нэмэх санасан бүхэн сэтгэлчлэн бүтэх зөн болой.

	— Өвөөлж шувууг үзэв, барив хэмээвээс их хүнд маш сайн, дорд хүмүүнд холоос бичиг захидал ирэх, хэл дуулах ёр хэмээнэ.

	— Хун цэнг үзэв, барив, алав хэмээвээс цэрэг цуухад өртөнө, нисэв хэмээвээс дайсан ирэхийн ёр болой. 

	— Зөгий, шумуул, соно гэрт оров хэмээвээс сайн, олз олох өвчин зовлон амарлихын зөн гэнэ.

	— Эрвээхий үзэв хэмээвээс муу хүний гарт орох ёр болой.

	— Шумуул олныг зүүдэлбэл үгээгүй ядуутай учрах ёр гэнэ.

	— Усны амьтан зүүдэлбэл дайлаар мордохын цондон гэнэ.

	— Олон загас баривал эхнэр, боол, мал олох, хөвүүн ураг олон болохын зөн болой.

	— Хатсан загас идэв хэмээвээс аюух (айх) сэтгэл төрөх, шинэ загас идэв хэмээвээс гэмгүй сайн.

	— Өчүүхэн загас идэв хэмээвээс дээдсээс үг сонсох, гэргий давхар биетэй бол охин төрөх ёр мөн.

	— Загас усан дотроос барив хэмээвээс хүйтэн бороо хур орохын зөн болой.

	— Загас чанав хэмээвээс чуулган болох, болгож идэв хэмээвээс сэтгэлийн зовлон амарлина.

	— Загас уснаас гарав хэмээвээс улс аймгийн ноён өөд болох, улсаас хагацах ёр гэнэ.

	— Өчүүхэн загас барив хэмээвээс улсад зовлон нүүрлэх ёр болой.

	— Аварга загас уснаас хүнийг зуун татав хэмээвээс үхэл зовлон ойр буй, муу хүний гарт орох ёр гэнэ.

	— Аварга загасыг алав хэмээвээс санаа муутныг дарах зөн болой.

	— Аварга загасны мах идэв хэмээвээс муу сэтгэлтний гарт орох ёр мөн.

	 

	
ТАВДУГААР БҮЛЭГ

	 

	ГАЗАР, ТЭНГЭР, БАЙГАЛИЙН ҮЗЭГДЛИЙН ЁР ЗӨНГ ЗУРХАЙН ЁСООР ШИНЖИХҮЙ

	 

	— Хаврын адаг сарын Гоё хүүхэн (1) одтой өдөр хойд зүгээс их дуу чимээ гарах буюу мөндөр орвол тэрхүү улс оронд харь дайсны аюул нүүрлэх муу ёр гэнэ.

	— Зуны адаг сарын Могой хүлэгч (25) одтой өдөр газрын гүнээс дуу гарах, хар салхи гэнэт дэгдвэл тэр газар оронд зуд болох ёр мөн.

	— Зуны дунд сард газар тэнгэрийн зүүн савслагаас гэнэт их дуу чимээ гарвал тэр зүгийн улс оронд их хямрал болох, дайн дажин болох ёр гэнэ.

	— Намрын адаг сарын Гоё хүүхэн (1) одтой өдөр огторгуйгаас их дуун гарвал тойн хийгээд нямба хийж буй хүмүүнд их хорлол учрах муу ёр гэнэ.

	— Намрын тэргүүн сарын Эрх тойн одтой өдөр огторгуйгаас их дуун гарвал залуу хүмүүс, мал сүрэгт гэм болох ёр мөн.

	— Намрын адаг сарын Тооно (22) одтой өдөр огторгуйгаас эгшиглэнт дуу гарваас өвс хийгээд тариа төмс арвин болно. Хур бороо цагтаа буух боловч хожимдоо хүн ардад өвчин тохиолдох ёр мөн.

	— Өвлийн тэргүүн сарын Салхины эх (14) одтой өдөр огторгуйгаас дуун гарвал Тэнгэр бурхан дошгирон улс гүрэнд их аюул нүүрлэх ёр мөн гэнэ.

	— Хаврын тэргүүн сарын Шувуун хошуут (24) одтой өдөр газар хөдөлбөл хоёр жилийн дотор тухайн улс оронд цэргийн аюул нүүрлэх ёр зөн мөн гэнэ.

	— Хаврын дунд сарын Суулга (19) одтой өдөр газар хөдөлбөл түшмэл хүн хаанаа хөнөөж улс орон хямран үймэх муу ёр зөгнөнө.

	— Зуны дунд сарын Онгоц (18) одтой өдөр баруун зүгт газар хөдөлбөл тэр орны эзэн дээдэст хорлол учрах ёр зөгнөв гэнэ.

	— Зуны адаг сарын Чөлөөт эх (3) одтой өдөр баруун зүгт газар хөдлөн, улаан салхи гарвал ган гачиг болж, идээ будаа ховордох, цэргийн хөл үймээн болох ёр гэнэ.

	— Зуны тэргүүн сарын Шувуун хошуут (24) одтой өдөр наран улаан өнгөтэй үзэгдвэл тэр орны хаад түшмэд, хийгээд тухайн нутагт их гай гамшиг учрах ёр.

	— Зуны адаг сарын Онгоц (18) одтой өдөр наран жаргах үедээ ан цав гарсан мэт харагдвал тухайн улс оронд элдэв аюул хорлол учрах ёр гэнэ. (Зураг № 1)

	— Зуны тэргүүн сарын Суулга (19) одтой өдөр наран бүрхэг, бүдэг болбол хаад, ноёд, түшмэд өвөр хоорондоо хямралдан тэмцэлдэх ёр зөн болой.

	— Өвлийн тэргүүн сарын 15-ны өдөр нарны өнгө тал буюу бүтэн харлавал ихэс дээдэс, эрдэмт мэргэд, зурхайч олны амь насанд цөв суух муу ёр гэнэ. (Зураг № 2)

	— Шийдэм (0) одтой өдөр наран дээр утаа баагин хуйлран эргэлдэх мэт харагдвал гангийн аюул мөд тасрахгүй олон жил үргэлжилнэ.

	— Хаврын тэргүүн сарын Хэрцгий охин (5) одтой өдөр наран хотлон хоёр болон үзэгдвэл хижиг өвчин дэлгэрэх, хаад ноёдын үйлст тотгор барцад учрах ёр гэнэ.

	— Өвлийн дунд сарын Найрагт эх (7) одтой өдөр наран харанхуй мэт болж шингэхдээ өнгө хувирвал их хааны үйлст барцад, тотгор учрах ёр зөн гэнэ.

	— Хаврын адаг сарын Гоё хүүхэн (1) одтой өдөр наран хиртвэл хааныхаа амь насыг шадар түшмэд нь хөнөөх муу ёр зөгнөнө.

	— Зуны дунд сарын Суулга (19) одтой өдөр саран хиртвэл улс гүрнүүд хямран, зуд турхан болох ёр гэнэ.

	— Зуны адаг сарын Онгод (18) одтой өдөр саран хагаран ан цав гаран харлавал эл оронд их хорлол учирч гай гамшиг болно. (Зураг № 3)

	— Намрын дунд сарын Зургаан эхт хүү (2) одтой өдөр Тэргэл сар таарч галын өнгө мэт улайвал (үзэгдсэн улс) харь оронд дайсны цэрэг халдан цөмрөх муу ёр зөгнөв гэнэ.

	— Эмээлт морь дөрөөгөө зуувал унасан эзэн ба айл гэрийн эздэд зовлон учрах муу ёр.

	(Зураг № 4)

	 

	АРААТАН, ЖИГҮҮРТЭН, АН АМЬТНЫ АВИР, ЯВДАЛ ҮЙЛИЙН ЁР ЗӨНГ ШИНЖИХҮЙ

	 

	— Хааны орд харш, сүм хийд, орон гэрийн дээгүүр хон хэрээ бүжиглэн нисэх, орой цамхаг дээр байн байн бууж нисэх, дээвэрт үүрлэх ину тухайн улс гүрэнд дээр доргүй хямран тэмцэх, хэрүүл хатгалдаан болох, сүм хийд, орон гэр эзгүйрэхийн муу ёр хэмээнэ.

	— Эрт цагт Бурхан багш шавь нартайгаа морилон явах үес дээгүүр ниссэн хон хэрээ сангасаа орхимж дээр ину унагасан ёрыг бурхан багш шинжин тайлахдаа “Миний шашин ном ирээдүй цагт доройтохын зөн” хэмээжээ.

	— Бурхан шашны хурал номын газрын гол дуганы оройд шувуу байн байн суух хийгээд хана туурга аандаа хагарч ан цав гарваас шавилан суугчид өвөр хоорондоо хагаралдан тэмцэлдэхийн муу ёр зөн болой. (Зураг № 5)

	— Цагаан хэрээ хүрээ хотноо нисэн ирж гуаглан эргэлдэх, алсын замд гарах хүмүүнтэй тааралдваас амь насанд цөвтэйг ёрлон буй тул сэрэмжлэн аврал, засал хийлгэнэ.

	— Шар шувуу айл хотноо нисэн ирж тачигнатал инээх, тагнай таших мэт дуу гаргаваас хүн малд өвчин зовлон, үхэл хагацал учрахын ёр гэнэ. (Зураг № 6)

	— Ууль шувуу үдшийн бүрийгээр айл гэр, хотны захад нисэн ирээд уйлах мэт дуу гарваас нялх балчир хүүхэд, өвгөд хөгшдийн амь насанд барцад учрахын муу ёр ёрлов гэнэ.

	— Шувуу гэрт орох, тоононы цамхаг дээр сууваас тэр айлд ээл муутай ёр удав гэнэ.

	(Зураг № 7)

	— Айл хотлын хаяанд чоно үнэг нохой мэт хуцах, чоно нохой айлын гэр дээр гарваас тэр айлын хүн малд гай гамшиг учрахын муу ёр гэнэ. (Зураг № 8)

	— Харцагад хөөгдсөн шувуу гэрт орж бүгвэл амь насны золиос нэхэн муу ёр гэхийн учир барьж аван босго дэрлүүлэн егүүтгэнэ.

	— Гэрт могой орох, үүрлэх нь лус газар орноо харамлав гэх дохио мөн тул толгой дээр нь сүү дусаан хол газар төөрүүлнэ, эс бөгөөс буурь сэлгэн нүүнэ.

	— Аян замд могой зам хөндөлдөн таарвал эрэл бүтэмж муутай, зорьсон хэрэг мөд үл бүтнэ гэнэ.

	— Аян замд могой баруун гар талаас зүүн тийш яаран, хөндлөн өнгөрвөл эрэл удаашравч олз омогтой явахын зөн мөн гэнэ.

	— Замд тааралдсан могой зүүнээс баруун тийш яаран өнгөрвөл гарз гарах ёр гэнэ.

	— Могой чар чардхийн хашхирвал харааж буйн ёр мөн тул лусыг аргадан тахина.

	— Унтаж буй хүний хүзүү, чээж дээгүүр могой мөлхвөл, мөн ам хамраар шургахыг завдвал эдгэхүйеэ бэрх өвчин тусах муу ёр зөгнөв гэнэ.

	— Могой алах, тарчлаах аваас лусад хорлогдох муу ёр мөн бөгөөд амь насанд цөв сууна.

	— Могойн үүр ичээг эвдэх нь лусын хорлол нүүрлэх муу ёр гэнэ.

	— Чогчиго шувууны өндөг, үүрийг гэмтээвээс хараал хүрэн элгэн саднаасаа хагацах муу ёр удав гэнэ.

	— Майхан аргамжааны гадасны нүхийг битүүлэхгүй орхих нь өт хорхой үүрлэх, морь бүдрэх, газар шархтуулах учир лус хилэгнүүлэх муу ёр гэнэ.

	 

	ХҮНИЙ БИЕ ЭРХТЭН, ААШ АВИРЫН ЁР ЗӨНГ ШИНЖИХҮЙ

	 

	Загатнахын ёр зөн:

	 

	— Баруун нүдний хөмсөг загатнавал анд нөхөртэй учрах зөн совин гэнэ.

	— Зүүн хөмсөг загатнавал зуйрган бялдуучтай учрах зөн гэнэ.

	— Баруун нүдний зовхи загатнавал хайртай хүмүүнтэйгээ учирна гэнэ.

	— Зүүн нүдний зовхи загатнавал уйлахын ёр гэнэ. 

	— Хацар загатнавал уйлахын ёр гэнэ.

	— Хамар загатнавал архи дарс уух зөн гэнэ.

	— Уруул загатнавал үнсэлдэхийн зөн гэнэ.

	— Хэл загатнавал амттан идэх ёр гэнэ.

	— Баруун чих халуун оргивол өөрийнх нь тухай өрөөл бусад үнэн ярив гэнэ.

	— Зүүн чих халуун оргивол худал үг хэлэв, гүтгэн муулав гэнэ

	— Чих загатнавал хэл чимээ сонсоно, хур бороо орохын зөн гэнэ.

	— Хүзүү загатнавал найрлан наадах, эс бөгөөс зодолдохын ёр гэнэ.

	— Шилэн хүзүү загатнавал гутарч гунихын ёр гэнэ.

	— Баруун гарын алга загатнавал олз олох зөн гэнэ. /

	— Зүүн гарын алга загатнавал гарз гарах ёр гэнэ.

	— Мөн баруун алга загатнавал хүнээс юм авах, зүүн алга загатнавал хүнд юм өгөх ёр гэх нь буй.

	— Тохой загатнавал зовлон тохиолдох ёр гэнэ.

	— Хөлийн ул загатнавал алс хол явах зөн гэнэ.

	 

	Найтаахын ёр зөн:

	 

	— Даваа гаригийн өглөө өлөн элэг дээрээ найтаавал бэлэг сэлт авна гэнэ.

	— Мягмар гаригт өлөн дээрээ найтаавал холын айлчин зочин ирнэ гэнэ.

	— Лхагва гаригт өлөн дээрээ найтаавал хэл сураг сонсоно гэнэ

	— Пүрэв гаригт өлөн дээрээ найтаавал бусдад сайшаагдан магтуулна гэнэ.

	— Баасан гаригт өлөн дээрээ найтаавал чухаг хүмүүнтэй уулзан учирна гэнэ.

	— Бямба гаригт өлөн дээрээ найтаавал санасан хүсэл биелнэ гэнэ.

	— Ням гаригт өлөн дээрээ найтаавал зочин гийчин ирнэ гэнэ.

	— Баах, шээх үед найтаавал өвдөх, нас охор болохын муу ёр гэнэ.

	— Бусад цагт найтааваас элдэв бузар бохирын уршиг гэх тул ёр зөнд үл хэрэгсэнэ

	 

	Санамсаргүй үйлдлийн ёр зөн

	 

	— Айлд хахаж цацвал тэр айлд удтал дахин үл очно.

	— Айлд зочлохын өмнө гэртээ суун саатвал хүндлүүлнэ.

	— Гэрээс гарахад хувцас юманд тээглэвэл даруй буцаж ирнэ гэнэ.

	— Хэлээ хазвал өрөөл бусдад муу хэлэгдэв гэнэ.

	— Дээл хувцасны хормой эргэсэн бол удаан хэсүүчилнэ гэнэ.

	— Нулимс аандаа мэлтэлзвэл уйлах гашуудах ёр гэнэ.

	— Санаандгүй бие хувцас дээрээ нулимах аваас шинэ эд юмтай болно гэнэ.

	— Ярилцан буй хоёр хүн зэрэг нэгэн утгат үг хэлбэл зочин ирнэ гэнэ.

	— Хүн андууран дуудах, мэндэлбэл цаад хүн олз олно гэнэ.

	— Хоёр хүмүүн зэрэг эвшээвээс архи дарс уухын ёр гэнэ. 

	— Балчир хүүхэд таних, танихгүй хүн хараад айж уйлан чарлавал тэр хүнд муу болно.

	— Балчир хүүхэд баясан тэмүүлэн өвөр дээр нь ирвэл сайн үйл бүтнэ, нас уртасна гэнэ.

	— Эх, эцэг алсад одсон, хол буй үр хүүхдээ гэнэт санагалзан сэтгэл түгшин шаналбал муу явдал, саад тотгор, өвчин зовлон тохиолдсоных гэнэ.

	— Үр хүүхэд хол буй, алсад одсон эцэг эх, ураг төрлийнхөө төлөө гэнэт санаа зовон түгшвэл осол, аюул учирсны ёр зөн гэнэ.

	— Согтуу солиот хүмүүн орон гэрт дэвсгэр гудас дээр шээвэл өвчин зовлон удах өлзий бус гэнэ.

	— Балчир хүүхэд өвөр дээр шээвэл үр хүүхэд өнөр болно гэнэ.

	— Балчир хүүхэд босгонд тээглэн дотогш унавал олз орох сайн гэнэ.

	— Балчир хүүхэд босгонд тээглэн гадагш унавал гарз гарах ёр гэнэ.

	— Балчир нярай хүүхэд хий юм харан инээвэл лус савдаг дамшиглав гэнэ.

	— Балчир нярай хүүхэд хий юм үзэн айж уйлбал буг чөтгөр, лус савдаг айлгав гэнэ.

	— Нярай хүүхэд зүүдлэн инээмсэглэвэл үнэгчлэв, үнэгний эзэн дамшиглав гэнэ.

	— Аливаа хүмүүн шүлсэндээ цацвал (хахвал) амтат идээ ундаа идэхийн сайн зөн гэнэ.

	— Айл шинэ цай чанаж, хоол ундаа хийж идэж, ууж буй үед санамсаргүй зочлон орвол морь сайтай явна, тэр айл гэрийнхэнд сайныг санаж явдаг хэмээн бэлгэшээнэ.

	— Ухаан солиотой, галзуу согтуу хүн хөл хорьсныг үл хэрэгсэн өвчтөн буй гэрийн хаалгаар шагайх орохыг муу ёр гэнэ.

	— Айлын бурхан тахил санамсаргүй шалтгаанаар сэвтэх бузартахыг муу ёр хэмээн ариулж аргадна.

	— Тооноор шувуу гэрт сүүдрээ унаган нисэн өнгөрвөл айлчин зочин ирнэ гэнэ.

	— Тооно дээгүүр хон хэрээ дуугаран байн байн нисэн өнгөрвөл үхлийн муу ёр гэнэ.

	— Агт морь зүүн хойш, баруун хойд зүг өөд харан уйлах мэт нулимс гаргавал чоно нохойд бариулах муу ёр гэнэ.

	— Эмээлийн урд бүүрэг аандаа хугарвал эдэлдэг эзэндээ маш муугийн ёр гэнэ.

	— Унасан морь эвшээвэл амар жаргалан сайны зөн гэнэ.

	— Үдэш орой унасан морь гэнэт зогсон үл хөдөлбөл газрын гүйдэл хий юм тушив гэхийн учир ташуураа буруу харуулан сагалдаргаар ташуурдана. Эс бөгөөс гал гэрэл гаргана.

	— Үдшийн бүрий, шөнө дунд хоточ нохой шалтгаангүй гаслан гангинавал гай гамшиг ойр буйн ёр гэнэ.

	— Үдшийн бүрий, үүрийн гэгээнээр хоточ нохой шалтгаангүй хуцан борговол ойр дөт араатан чоно гүйх, лус савдаг хот хороогоор эргэв гэнэ.

	— Хоточ нохой хахвал идээ унд элбэгших зөн гэнэ.

	— Айлын нохой бусад айлд урван одвол нохойн эзэн айлд өвчин зовлон, үхэл хагацал нүүрлэх, гал голомт үгүйрэх муу ёр гэнэ.

	— Хоточ нохой айл гэрийн эзэн, ам бүлийнхэн, сайн танилаа үл танин уурсан боргоовол тэр хүмүүнд муу ёр шүглэв гэнэ.

	 

	ЗҮҮДНИЙ ЁР ЗӨНГИЙН ЗАРИМ ХАРИУЛГА:

	 

	— Муухай зүүд зүүдэлбэл зуурсан таван хэсэг гурил, эс бөгөөс сайн идээг (шүүс, өрөм, бяслаг, жимс, чихэр) биеэ гурвантаа тойруулан эргүүлж нохойд өгвөөс сайн буй.

	— Муу ёрын зүүд зүүдэлбэл хариулах арга ину зуурч багсарсан таван хэсэг гурилыг биеэ тойруулан “ухай, ухай, ухай” хэмээн дуудан муу ёрын зүүдний утгыг хэлэн ухайд өгвөөс тэр муу ёрын зүүдний зөнг даран сайн болж, насан хутаг нэмнэ.

	— Нялх балчир хүүхэд муухай зүүд зүүдлэн цочин айх, орь дуу тавин уйлбаас ариун сан тавин биеийг тойруулан утваас сайн.

	— Мөн нялх хүүхэд өвдсөний улмаас зүүдэндээ айж цочин уйлбал харуй бүрийгээр аяганд ус хийн босго, хатавч, хаяаны шорооноос хийн “Ум базарваани хум пад”, “Эма хо ум паний паний суухаа” хэмээн тус бүр 3, 7, 21 удаа уншин хүүхдийн биеийг аягатай усаар гурвантаа тойруулан зүүн хойд зүг тийш цацаад хоосон аягыг гэрийн зүүн хойд зүгт гадаа хонуулбал сайн болно.

	— Долоон шөнө муу зүүд зүүдэлбэл ад адлан, чөтгөр буг хорлох магад тул засал хийлгэж, хариулгын ном хичээнгүйлэн сүслэн унш, эс бөгөөс лам, зоч хүмүүнээр сан тавиулан заслын ном уншуулбаас сайн болно.

	— Сайныг ёрлосон зүүд зүүдэлбээс зүүдний бэлгэдлийг бататгахын тулд тэнгэр бурханд залбиран тахил өргөн буян үйлдвээс сайн болно.

	— Элдэв муухай зүүд зүүдлэн санаа сэтгэл тавгүй болбол өглөө сэрмэгц “Ум саасаа маамаа суха, ум загаа лияа суха” хэмээх тарнийг 7-21 удаа уншина.

	 

	Энэ мэтчилэн ёр, зөн совинг шинжин тайлах, сайн муугийн үрийг угтан мэдэх нь осол эндэл, гай зовлонгоос сэрэмжлэх, нүүрлэн буй гамшгийг зайлуулах, эс чадваас уршиг урхаг нэг болохыг нимгэлэх арга ухаан сийлэх, хариулга засал хийхэд эрхбиш тус дэм болоосой гэхийн учир Эрдэм мэдлэг, судар номын их далайгаас чадлынхаа хэрээр тунгаан цогцлуулж хураангуйлан товчоолон толилуулж буйг Эрхэм уншигч авгай нар мэргэн ухаанаараа болгоох буй заа хэмээн итгэнэм.

	 

	Элдэв муу ёрыг хорин нэгэн Дарь-Эх, Найман гэгээн, Цагаан шүхэрт, Савдаг дором, Лусын сан, Лусын даллага авах, Од гаригийн даллагын судруудын аль тохирохыг ашиглаж засал хийх ёстой.

	 

	ТАНЫ ЗӨН БИЛЭГ СОРГОГ БОЛТУГАЙ.

ЭШ БОЛГОСОН СУДАР НОМЫН НЭРИЙН ЦЭС

	 

	Ц. Лувсанданзанжанцан

	 

	“Үрийн зурхай сайтар номлосон бүхний хураангуй” УБ-1991 он. 

	“Лодон ламын Сүмбүм, элдэв ёрын шинж” - судар

	“Онцор гадон дэр зод” - анагаах ухааны судар

	 

	Д. Мөнх-Очир

	 

	“Зүүдний судар” УБ - 1995 он

	“Цагаан шүхэртийн дэлэв” - судар

	 

	Ц. Цэрэн-Очир

	 

	“Эрдмийн чуулга”

	“Зүүдний тайлал” - УБ - 1991 он

	 

	Ш. Агваандондов, Ц. Нацагдорж

	 

	“Монголчуудын сүнс сүлдээ эрхэмлэх зурхайн ёсон” УБ - 1993 он

	 


1996 оны хэвлэлийн Хэвлэн нийтлэлийн мэдээлэл:

	Ц. Нацагдорж

	Ш. Агваандондов

	 

	ЭЛДЭВ ЁР, ЗӨН СОВИНГ ШИНЖИН ТАЙЛАХ СУДАР

	 

	Эрхлэн хэвлүүлсэн Ц. Нацагдорж

	Зураг чимэглэлийг бүтээсэн Н. Бат-Эрдэнэ

	 

	Улаанбаатар 1996 он

